
14 ივნისს, „ქართული ოცნების“ ცენტრალურ ოფისში, პარტიის პოლიტსაბჭოსა და საპარლამენტო უმრავლესობის მიერ გამართული კონსულტაციების შემდეგ, მმართველმა გუნდმა პრემიერმინისტრობის კანდიდატად, მამუკა ბახტაძე წარადგინა. ახლა მას 7-დღიანი ვადა აქვს იმისათვის, რომ მინისტრთა კაბინეტი დააკომპლექტოს და პარლამენტს წარუდგინოს დასამტკიცებლად. დღეს გამართულ ბრიფინგზე, პრემიერმინისტრობის კანდიდატმა ის მთავარი გზავნილები გააჟღერა, რომლითაც ახალ თანამდებობაზე მოდის. 
მამუკა ბახტაძის პრემიერმინისტრობის კანდიდატად დასახელების შემდეგ, მედიის მთავარი კითხვა ეხება იმას, თუ რა ცვლილებებს განახორციელებს ის მინისტრთა კაბინეტში - რომელი მინისტრები შეინარჩუნებენ თანამდებობას, რომლები დატოვებენ და ვინ მოვა მათ ადგილას. როგორც 21-საათიან „კურიერში“ ითქვა, არაოფიციალური ინფორმაციით, მინისტრთა კაბინეტს 4 მინისტრი დაემშვიდობება - იუსტიციის მინისტრი თეა წულუკიანი, ეკონომიკის მინისტრი დიმიტრი ქუმსიშვილი, საგარეო საქმეთა მინისტრი მიხეილ ჯანელიძე და კულტურისა და სპორტის მინისტრი მიხეილ გიორგაძე. რაც შეეხება მათ შემცვლელებს, გავრცელებული ინფორმაციით, თეა წულუკიანის ადგილს, მთავრობის ადმინისტრაციის უფროსი, შალვა თადუმაძე დაიკავებს; საგარეო საქმეთა მინისტრს მისივე მოადგილე, დავით ზალკალიანი შეცვლის; კულტურისა და სპორტის მინისტრი კი საკრებულოში ფრაქცია „ქართული ოცნების“ თავმჯდომარე, ბექა დავითულიანი გახდება.
საინფორმაციო გამოშვებებში ყურადღება გამახვილდა მამუკა ბახტაძის განათლებაზე, სამუშაო გამოცდილებასა და ქონებრივ დეკლარაციაზე. ასევე, იმაზე, რომ 2012 წლის აგვისტოში, მან 20 000 ლარი შესწირა „ნაციონალურ მოძრაობას“. 
მამუკა ბახტაძის მთავრობის მეთაურობის კანდიდატად დასახელებას გამოეხმაურნენ, როგორც მმართველი გუნდის, ისე ოპოზიციის წარმომადგენლები. პარტიის ოფისში გამართული შეხვედრის შემდეგ, მედიასთან არ გამოჩენილა „ქართული ოცნების“ თამჯდომარე, ბიძინა ივანიშვილი.
არჩილ თალაკვაძე: „საქართველოს კონსტიტუციის თანახმად, საპარლამენტო უმრავლესობამ მიიღო გადაწყვეტილება საქართველოს პრემიერმინისტრობის კანდიდატად ბატონი მამუკა ბახტაძის წარდგენის შესახებ. გუნდმა ერთსულოვნად დაუჭირა მხარი პრემიერმინისტრის კანდიდატურას. დარწმუნებული ვართ, რომ საქართველოს მთავრობა მამუკა ბახტაძის მეთაურობით, წარმატებით უზრუნველყოფს ქვეყნის წინსვლასა და განვითარებას. მინდა მივულოცო მას და წარმატებები ვუსურვო“.
მამუკა ბახტაძე: „მინდა, მადლობა გადავუხადო „ქართული ოცნების“ პოლიტიკურ გუნდს და მის ხელმძღვანელს გამოცხადებული ნდობისთვის. ეს არის მართლაც დიდი პატივი და ამავე დროს დიდი პასუხისმგებლობა ჩემთვის. უახლოეს დღეებში მე საქართველოს პარლამენტში წარვსდგები ჩემი ხედვით, რომელიც დამყარებული იქნება შემდეგ ძირითად პრინციპებზე: პირველი - ეს არის ქართველი ხალხის ისტორიული არჩევანის ბოლომდე მიყვანა და საქართველოს ევროატლანტიკურ სივრცეში სრულფასოვანი ინტეგრაცია. ამ კუთხით „ქართულ ოცნებას“ აქვს დიდი წარმატებები და ამ წარმატებებს სჭირდება გაღრმავება და გამტკიცება. მეორე - ჩვენ განვახორციელებთ ინოვაციურ და ფუნდამენტურ რეფორმებს ყველა საჭირო მიმართულებით. ამ რეფორმების შედეგად, ჩვენ ჩამოვაყალიბებთ ახალ ეკონომიკურ მოდელს, ახალი, სამართლიანი თამაშის წესებით, რომელიც შეეხება თითოეულ ქართულ ოჯახს, ჩვენს ყველა მოქალაქეს. ჩვენ შევძლებთ და შევამცირებთ ჩამორჩენას დამოკრატიის მაღალ სტანდარტსა და ეკონომიკურ მდგომარეობას შორის. ბუნებრივია, ჩვენ გავაგრძელებთ დემოკრატიული ინსტიტუტების შემდგომ განვითარებას და გაძლიერებას. მესამე - ეს არის მცირე მთავრობის კონცეფცია. საქართველოს სჭირდება მცირე, მაგრამ ამავე დროს, მოქნილი და ეფექტური სამთავრობო უწყებები. ამასთან ერთად, მიზანშეწონილად მიმაჩნია, გაძლიერდეს ინსტიტუციური და საზოგადოებრივი კონტროლი ამ უწყებებზე, ამავე დროს, ანტიკორუფციული ხაზით. მეოთხე, რომელიც მინდა პირდაპირ გითხრათ, არის ჩემი ცხროვრების მთავარი პრიორიტეტი, ეს არის განათლება, ინოვაცია და ახალგაზრდობა. სწორედ მოტივირებული, განათლებული, სამეწარმეო ენთუზიაზმით აღსავსე და რაც მთავარია, თავიანთ შესაძლებლობაში დარწმუნებული ახალგაზრდობა მოიტანს იმ შედეგს, რასაც ქვია საქართველოს ჩართვა განვითარებული ეკონომიკების მქონე ქვეყანათა რიცხვში და სწორედ ასეთი საქართველო არის ერთადერთი და უალტერნატივო შეთავაზება ჩვენი აფხაზი და ოსი ძმებისთვის, რომ დავბრუნდეთ ერთიან ოჯახში. შესაბამისად, მასშტაბური ინვესტიციები განათლებაში და ამ სექტორის ფუნდამენტური რეფორმა იქნება საქართველოს მთავრობის აბსოლუტური პრიორიტეტი. საქართველო, ეს არის ადამიანთა და მოქალაქეთა ერთობლიობა და ადამიანი იყო, არის და იქნება პარტია „ქართული ოცნების“ მთავარი ფასეულობა. თითოეული ინიციატივა თუ ძალისხმევა, რომლებსაც ჩვენ განვახორციელებთ, იქნება ორიენტირებული სწორედ ადამიანზე და მის მხარდაჭერაზე, ორიენტირებული მისი თავისუფლებისა და მისი სასიცოცხლო და საოჯახო გარემოს გაუმჯობესებაზე, ისეთი შესაძლებლობების შექმნაზე, სადაც ყველას მიეცემა საშულება, რეალიზაცია გაუკეთოს თავის ნიჭსა და პოტენციალს თავის სამშობლოში, მაგრამ ამისთვის საჭიროა პრინციპულობა, ერთიანობა, გუნდურობა, ძალიან მაღალი პასუხისმგებლობის ხარისხი, ძალიან მაღალი კომპეტანციის ხარისხი და რაც მთავარია, ყველა ძალისა და ყველა იდეის კონსოლიდაცია. მე დარწმუნებული ვარ, რომ ჩვენ ამას ერთად აუცილებლად მივაღწევთ და საქართველო გახდება ძლიერი, ერთიანი, ევროპული ყაიდის ქვეყანა. დიდი მადლობა“.
ირაკლი კობახიძე: „საპარლამენტო უმრავლესობამ მიიღო უმნიშვნელოვანესი გადაწყვეტილება, ჩვენ შევარჩიეთ ძალიან ღირსეული კანდიდატი პრემიერის პოზიციაზე. იყო კონკრეტული კრიტერიუმების საფუძველზე მიღებული ეს გადაწყვეტილება. ბატონი მამუკა ბახტაძე არის გამორჩეული, როგორც თავისი განათლებით, ასევე მრავალმხრივი გამოცდილებით. მას აქვს მართვის ძალიან სერიოზული გამოცდილება. ის არის ძალიან სერიოზული ექსპერტი, ეკონომიკის მიმართულებით განსაკუთრებით. მას აქვს ძალიან ღრმა განათლება, მრავალმხრივი გამოცდილება, უნარი იმისა, რომ მართოს ქვეყანა და მე დარწმუნებული ვარ, რომ ის ძალიან დიდი წარმატებით უზრუნველყოფს ჩვენი ქვეყნის წინსვლასა და განვითარებას. ბატონი მამუკა ბახტაძე მთელი ამ დროის განმავლობაში გამოდიოდა ძალიან მნიშვნელოვანი ინიციატივებით და ჩვენ უკვე ვხედავთ ამ ინიციატივების შედეგებს და მე დარწმუნებული ვარ, როდესაც მამუკა ბახტაძე წარსდგება პარლამენტის წინაშე სამთავრობო პროგრამით, ამ პროგრამაში იქნება ასახული ახალი ინიციატივები, რომელიც დააჩქარებს ჩვენს ქვეყანაში ეკონომიკურ განვითარებას და ზოგადად, ჩვენი ქვეყნის წინსვლას. 
ჟურნალისტი: კიდევ ვინ იქნება გუნდში, ვინც შეიცვლება?
ირაკლი კობახიძე: რაც შეეხება სამთავრობო გუნდს, ეს არის პრემიერმინისტრობის კანდიდატის პრეროგატივა საქართველოს კონსტიტუციის თანახმად. შესაბამისად, ჩვენ უნდა დაველოდოთ იმ მომენტს, როდესაც პრეზიდენტის მხრიდან ოფიციალურად დასახელდება ბატონი მამუკა ბახტაძე კანდიდატად, ამის შემდეგ, მას ექნება დრო, რომ წარმოადგინოს სამთავრობო გუნდი, მანამდე არ იქნება ჩვენი მხრიდან სწორი კომენტარების გაკეთება. ეს არის ბატონი მამუკას პრეროგატივა და დაველოდოთ მის გადაწყვეტილებას.
ჟურნალისტი: დღეს ამაზე საუბარი არ ყოფილა?
ირაკლი კობახიძე: დღეს იყო საუბარი მხოლოდ პრემიერობის კანდიდატზე. ამას აქვს თავისი მიზეზი, ეს არის სამართლებრივი მიზეზი. ჯერ ხდება პრემიერობის კანდიდატის დასახელება და ამის შემდეგ კანდიდატი პერსონალურად ასახელებს სამთავრობო გუნდს. შესაბამისად, დღეს არ გვქონდა იმის პრეროგატივა, რომ გვემსჯელა სამთავრობო გუნდზე. ბატონი მამუკა წარმოადგენს სამთავრობო გუნდის შემადგენლობას და ამის შემდეგ გაგრძელდება მსჯელობა პარლამენტში. 
ჟურნალისტი: რომელ მინისტრს ექნება თქვენი რეკომენდაცია, რომ დარჩეს გუნდში?
ირაკლი კობახიძე: ჩემი მხრიდან არასწორი იქნება დღეს საუბარი კონკრეტულ მინისტრებზე. ეს არის ბატონი მამუკას პრეროგატივა. ის დაასახელებს თავის 14-კაციან შემადგენლობას და ამის შემდეგ იქნება მსჯელობა სწორი ჩვენი მხრიდან კონკრეტულ კანდიდატებზე, მანამდე არასწორი იქნება ჩვენი მხრიდან ამ პროცესში ჩარევა. 
ჟურნალისტი: მამუკა ბახტაძის თანამდებობაზე წარდგენის გამომრიცხავი ფაქტორი, რატომ არ იყო ის გარემოება, რომ მან 2012 წლის აგვისტოში „ნაციონალური მოძრაობა“ დააფინანსა? შეგახსენებთ, ეს ის პერიოდია, როდესაც ყველაზე უფრო დრამატულად მიმდინარეობდა ქვეყანაში პროცესები. 
ირაკლი კობახიძე: მე არ მაქვს ამაზე არანაირი ინფორმაცია, ბატონი მამუკა ყველა კითხვას გასცემს პასუხს. ჩვენთვის მთავარია რა? მთავრია ის, რომ ჩვენ ვიცით ბატონი მამუკა ბახტაძის პრინციპები, ღირებულებები, ვიცით მისი გუნდურობის შესახებ და ამ პრინციპებით იმოქმედებს ბატონი მამუკა ბახტაძე, ჩვენ ამაში ვართ დარწმუნებული და აქედან გამომდინარეობდა ჩვენი გადაწყვეტილება მისი დასახელების თაობაზე.
ჟურნალისტი: ეკონომიკური პრობლემები სახელდებოდა ძირითადად და ვიხილეთ, რომ ეკონომიკური გუნდიდან მოხდა შეცვლა პრემიერმინისტრის... 
ირაკლი კობახიძე: ბატონი მამუკა არის მინისტრი, რამდენიმე თვეა, ის იკავებს ფინანსთა მინისტრის პოზიციას და მცირე პერიოდის განმავლობაში, მან შეძლო რამდენიმე ისეთი ინიციატივის წარდგენა, რომელმაც გამოიწვია სერიოზული პოზიტიური ძვრები ჩვენს ეკონომიკურ განვითარებაში. მას აქვს ასეთი ინიციატივები, ასეთი გამოცდილება, შესაბამისად, დარწმუნებული ვართ, რომ, როდესაც ის წარსდგება პარლამენტის წინაშე, ის წარმოადგენს ახალ ინიციატივებს, რომელთა მიზანი იქნება ჩვენი ეკონომოკური განვითარების ტემპების კიდევ უფრო მეტად დაჩქარება და რომლის მიზანი იქნება, ჩვენი ქვეყნის შემდგომი წინსვლა და განვითარება.
ჟურნალისტი: ბატონ მამუკა ბახტაძეს, ეყოფა ის მოკლე პოლიტიკური წარსული პრემიერმინისტრობისთვის, ქვეყნის მართვისთვის? პირადად თქვენი მხარდაჭერა ქონდა თუ არა მას, თუ ბიძინა ივანიშვილის ფავორიტი იყოს? ბოლო პერიოდში პოლიტიკურ კულუარებში ხშირად საუბრობდნენ ამის შესახებ.
ირაკლი კობახიძე: ბატონ მამუკა ბახტაძეს აქვს ძალიან ღრმა, მარავალმხრივი განათლება, ასევე მრავალმხრივი გამოცდილება, მათ შორის საჯარო სფეროში მუშაობის სერიოზული გამოცდილება, ის წლების განმავლობაში ხელმძღვანელობდა ერთ-ერთი მსხვილ საჯარო კორპორაციას, ის ასევე იკავებდა გასული თვეების განმავლობაში მინისტრის პოზიციას და მთელი ამ პერიოდში განმავლობაში, მამუკა ბახტაძემ დაამტკიცა ის, რომ მას აქვს ქვეყნის მართვის რესურსი და შესაბამისი შესაძლებლობა. ამ კრიტერიუმების საფუძველზე მივიღეთ თამამად გადაწყვეტილება, მისი დასახელების თაობაზე“.
კახა კალაძე: „მამუკამ თავადვე ისაუბრა და გააკეთა განცხადება სულ რამდენიმე წუთის წინ, რა იქნება მისი პირადად და მისი გუნდის პრიორიტეტები. ეს არის ქვეყნის სწრაფი ეკონომიკური განვითარება. ეს არის ის ეკონომიკური რეფორმები, რომელიც მანვე დაასახელა, რომლიც უნდა განხორცილედეს. ეს არის საბანკო სფეროში რეგულაციები. მგონია, რომ ჩვენ, ერთიანი ძალისხმევით, შევძლებთ ვუპასუხოთ იმ გამოწვევებს, რომელიც დღეს არსებობს ქვეყანაში და შევძლებთ იმას, რომ დავძლიოთ ის პრობლემები, რომელიც დღეს აქტუალურია... რაც შეეხება მინისტთა კაბინეტს, ამასთან დაკავშირებით მამუკას ხელმძღვანელობით გაიმართება კონსულტაციები გუნდში და უახლოეს დღეებში თუ ვინ იქნება წარდგენილი კონკრეტული მინისტრების თანამდებობაზე, ცნობილი გახდება“.
არჩილ თალაკვაძე: „მას აქვს მართვის გამოცდილება, მას აქვს ეკონომიკური განათლება, ძალიან კარგად იცნობს საფინანსო ინსტიტუტების მუშაობას და რაც მთავარია, სწორედ მას ეკუთვნის ინიციატივები, რომელიც საზოგადოების და ჩვენი მოსახლეობის ყველაზე მოწყვლად ფენებს ეხება და ყოველდღიურ ცხოვრებას უადვილებს. ეს არის ის საგადასახადო რეფორმები, რომლიც მამუკა ბახტაძემ წარმოადგინა. ეს არის ასევე მცირე ბიზნესთან დაკავშირებული ინიციატივები, რაც ბუნებრივია ახალ სამუშაო ადგილებს და ახალი წყაროების შექმნას გულისხმობს. მამუკა ბახტაძესთან ერთად, გუნდში დაიწყება ინტენსიური კონსულტაციები მინისტრათა კაბინეტის შემადგენლობაზე. ჩვენ შევეცდებით, რაც შეიძლება მოკლე ვადებში უზრუნველვყოთ პრემიერმინისტრისა და მთავრობის ახალი შემადგენლობის დამტკიცება“.
მამუკა მდინარაძე: „მან პირველმა დაძრა საკითხი თამამად ჭარბვალინობასთან დაკავშირებით. ის ასევე არ ერიდება საუბარს იმაზე და რეფორმების გატარებას იმ მიმართულებით, რომ ფინანსურ სექტორში თუკი რაიმე უსამართლობა იქნება, ამ მიმართულებით განახორციელოს რეფორმები. ამაზე ჩვენ გვქონდა პარლამენტში საუბრები და მან გუნდის სიმპათია მაშინაც დაიმსახურა. წარსული გამოცდილებიდან გამომდინარე შეგვიძლია მასზე ვთქვათ, რომ ბოლო 6 თვის განმავლობაში ის გამოიკვეთა, როგორც რეფორმატორი ლიდერი. ერთ-ერთი მთავარი გამოწვევა დღეს ჩვენი ქვეყნისათვის არის ეკონომიკური მიმართულება... ბატონ მამუკას უნდა ჰქონდეს უფლება, თუკი მას გუნდი წარადგენს პრემიერობის კანდიდატად და ასეთად ასახელებს, რომ მასთან ერთად გავიაროთ ეს საკითხები (ცვლილებები მინისტრთა კაბინეტში), მას აქვს ამისი კომპეტენცია, შესაბამისად, გუნდი იმსჯელებს მასთან ერთად და უახლოეს დღეებში იქნება ცნობილი“. 
შოთა ხაბარელი: „ბიძინა ივანიშვილმა დაასახელა თვითონ, რაც გაუკეთებია, რის გაკეთებას შეძლებს და ამას დაეთანხმა უმრავლესობა. ყველას მიგვაჩნია ცალსახად, რომ მამუკა ბახტაძე არის ადამიანი, რომელსაც შეუძლია ძალიან ბევრი პოზიტივი გააკეთოს ქვეყნისათვის“.
გია ვოლკსკი: „მისი ხედვები, განათლების საკითხებიდან დაწყებული, დამთავრებული საერთაშორისო უსაფრთხოებაზე, არის მისაღები და მისასალმებელი. ყველა მზად ვართ, რომ მხარი დავუჭიროთ. 
ჟურნალისტი: რაც შეეხება მინსიტრთა კაბინეტის შემადგენლობას? თეა წულუკიანი არის ერთ-ერთი ყველაზე მთავარი ფიგურა, ვის გადადგომასაც მოითხოვენ.
გია ვოლსკი: გადადგომას მოითხოვენ მინისტრების, დესტაბილიზაციას მოითხოვენ, სახელმწიფოში რყევას მოითხოვენ და დაპირისპირებების მაღალ ხარისხს. რასაკვირველია, მამუკა ბახტაძე ამ მოთხოვნების გარეშე შეაფასებს სიტუაციას და წარმოადგენს თავის კანდიდატურებს. 
ჟურნალისტი: დღეს იყო მსჯელობა ამ თემებზე?
გია ვოლსკი: დღეს საუბარი ამ თემებზე არ ყოფილა“.
ზაქარია ქუცნაშვილი: „ახალი თაობის ლიდერი, ბატონი მამუკა ბახტაძე უხელმძღვანელებს საქართველოს მთავრობას და ის იქნება მეოთხე პრემიერი. 
ჟურნალისტი: ჩვენ ძალიან ბევრი განათლებული პრემიერი გვახსოვს. თქვენი აზრით, მარტო განათლება ამ პოლიტიკური მცირეხნიანი მოღვაწეობით, ეყოფა მას, რომ პრემიერის პოსტზე იყოს?
ზაქარია ქუცნაშვილი: „არ დამდგარა საკითხი, ვინმეს ვინმესთან შეპირისპირების, მთელი გუნდის ერთსულოვანი პოზიცია იყო, რომ იქედან გამომდინარე, რომ ბატონი გახარია ძალიან რთულ უბანზე არის და ეს უბანი საკმაოდ საპასუხისმგებლოა, აქედან გამომდინარე, მისი გადანაცვლება სხვა პოზიციაზე დღეს არ შეიძლება. ბატონ მამუკა ბახტაძეს არ აქვს მთავრობაში მოღვაწეობის დიდი ხნის გამოცდილება, რამდენიმე თვის მინისტრია, თუმცა ამ რამდენიმეთვიანი მინისტრობის დროს მან დაამტკიცა, რომ კარგი თანამშრომელი იყო, როგორც ფინასთა სამინისტროს შიგნით, ასევე კარგი თანამშრომელი იყო მთავრობაში და პარლამენტთან ურთიერთობაში. ამ ადამიანს კომუნიკაცია არ უჭირს. რა თქმა უნდა, ვერ ვიტყვით, რომ ის არის ძალიან გამოცდილი, სულ რამდენიმე თვე იმუშავა მთავრობაში, მაგრამ იქნებ, სწორედაც რომ სიახლეა საჭირო, იქნებ, ისეთი ადამიანებია დღეს საჭირო მამუკას სახით, რომელიც თავისუფალია ამ წარსული კლიშეებისგან და რაც მთავარია, განწყობილია რეფორმატორულად, ინოვაციურად“.
დავით ჭიჭინაძე: „ორშაბათ-სამშაბათს, მამუკა ბახტაძე წარმოადგენს თავის ხედვას მინისტრთა კაბინეტის შესახებ, კანდიდატების შესახებ. 
ჟურნალისტი: შესაძლოა წავიდეს წულუკიანი?
დავით ჭიჭინაძე: ეხლა, როგორ გითხრათ, პრემიერმინისტრი წარმოადგენს, ჩვენ, ჩვენს პოზიციას დავაფიქსირებთ.
ჟურნალისტი: თქვენ რა პოზიცია გაქვთ? უნდა დარჩეს თუ არა წულუკიანი?
დავით ჭიჭინაძე: მე ვთვლი, რომ ცვლილებები უნდა იყოს ისეთი, რომელიც ყველასთვის იქნება შესამჩნევი. არა მარტო პრემიერმინისტრი უნდა შეიცვალოს, არამედ, უნდა შეიცვალოს საფუძვლიანად გარკვეული მიმართულებებით. ეკონომიკის მიმართულებით, ძალოვანი უწყებების მიმართულებით, სამართლიანობის მოთხოვნაა ამ ქვეყანაში. მე ვფიქრობ, ძალიან მნიშვნელოვანია, პოზიცია იყოს ერთიანი, შეჯერებული, რომ არავის არ დარჩეს განცდა, რომ მისი კითხვა დარჩა პასუხგაუცემელი“.
ნუკრი ქანთარია: „ბახტაძე გონიერი ახალგაზრდა კაცია, რამდენად გამოდგება ის და იქნება სწორედ ისეთი პრემიერი, როგორიც დღეს ქვეყანას წაადგება, ამას დრო უჩვენებს. ივანიშვილი არ მოსულა იმისთვის, რომ უყუროს მოვლენებს, ის მოვიდა გარკვეული ცვლილებების მოტივაციით და ეს ცვლილებები ხორციელდება და რას მოგვიტანს, ამას შევხედავთ. 
ჟურნალისტი: რამდენ დეპუტატს შეელევით საკანონმდებლო ორგანოდან?
ნუკრი ქანთარია: შელევაზე არ არის, სიით ვინც არიან გასულები, შემდეგ ჩენაცვლებიან. ფაქტიურად, მაჟორიტარებზე მე მგონი, არ იქნება საუბარი ეხლა, რადგან კიდევ თავიდან არჩევნები, ალბათ, დამატებით პრობლემებს შექმნის.
ჟურნალისტი: რამდენი დეპუტატი დატოვებს საკანონმდებლო ორგანოს?
ნუკრი ქანთარია: ვერ გეტყვით, შეიძლება, არცერთმა არ დატოვოს, ზუსტად ასე არ ვიცი, მაგრამ, ჩემი აზრით, არის იქ ხალხი, რომელიც გაცილებით უკეთ გამოადგება აღმასრულებელ ხელისუფლებას მინისტრის, მოადგილის თუ სხვა რანგში, ვიდრე დეპუტატის რანგში“.
სიმონ ნოზაძე: „ბახტაძე მოსაწონი კანდიდატურაა, რა თქმა უნდა. ცვლილებები, რაც მან განახორციელა ფინანსთა მინისტრის თანამდებობაზე, ბიზნესის ხელშეწყობის მიზნით, ჩემი აზრით, ერთობ თანამედროვეა და სწორედ ახლა, რაც ჩვენს ქვეყანას სჭირდება.
ჟურნალისტი: როგორ თვლით, უნდა შეიცვალონ თუ არა მინისტრები?
სიმონ ნოზაძე: მაგას გადაწყვეტს თვითონ გუნდი, ხელმძღვანელი და ალბათ, ცვლილებები მოხდება“.
ჟურნალისტი: იუსტიციის მინისტრის პოსტზე თქვენ მოიაზრებით?
თამარ ჩუგოშვილი: „არა, ეს არ შეესაბამება სიმართლეს. მე, როგორც ვიცი, ეს ინფორმაცია „რუსთავი 2“-ის ეთერით გავრცელდა და ეს არ შეესაბამება სიმართლეს. დღეს არის, რამდენიმე საკითხი, რამდენიმე მიმართულება, რომელზეც ზოგადად პარლამენტსა და მთავრობას შორის პრობლემები არსებობდა. ეს პირველ რიგში მთავრობის პარლამენტის წინაშე ანგარიშვალდებულების საკითხი არის, არის ეკონომიკის კუთხით არსებული გამოწვევები, რომელზეც გუნდმა უკვე იმსჯელა და საერთო ჯამში იქნა მიღებული გადაწყვეტილება, რომ ჩვენ გვჭირდება უფრო ეფექტური ნაბიჯების გადადგმა ქვეყნისთვის მნიშვნელოვანი პრობლემების მოსაგვარებლად. ვფიქრობ, რომ გარკვეული ცვლილებები მინისტრთა შემადგენლობაში ხელს შეუწყობს იმას, რომ უფრო დინამიური გახდეს და ეფექტური გახდეს საქმიანობა მთავრობის, რაც მნიშვნელოვანია. რაც შეეხება სახელებსა და გვარებს, ამაზე  იქნება მსჯელობა უმრავლესობის ფარგლებში, საქართველოს პარლამენტის წევრები და პარტიის წარმომადგენლები, ასევე მთავრობის წევრები გაივიან ამ საკითხებს და მოგვიანებით საზოგადოებას მეტი ეცოდინება, ზუსტად, რა ცვლილებებს უნდა ველოდეთ“.
მიხეილ ჯანელიძე: „მე ძალიან დიდ პატივს ვცემ იმ გუნდს, რომელთან ერთადაც იქნა მიღწეული ის შედეგები ამ წლების განმავლობაში, რომლითაც ვამაყობთ. მე ჩემი გადაწყვეტილება მიღებული მაქვს, მაგრამ, რა თქმა უნდა, მე გუნდთან მექნება კონსულტაციები და ამის შემდეგ ვისაურებთ“.
თეა წულუკიანი: „ყოველთვის ვიყავი და ვარ „ქართული ოცნების“ გუნდური მოთამაშე“. 
ჟურნალისტი: კონსულტაციები თუ გქონდათ, მინისტრობასთან დაკავშირებით, შეთავაზება თუ მიიღეთ?
დავით ზალკალიანი: „არა, აქა ვარ, ბათუმში ვარ“.
ლევან იზორია: „ცვლილებები ყოველთვის საჭიროა. ცვლილებების მთავარი აზრი ის არის, რომ მაქსიმალურად იმ საჭიროებებს დაუახლოვდეს მთავრობა თავისი რეფორმებით, რა საჭიროებებისა და გამოწვევების წინაშეც დგას ქვეყანა. ამ შემთხვევაში, მეტი ეფექტიანობა სწორედ სიღარიბის დაძლევით კუთხით, მეტი კოორდინაცია პარლამენტთან მუშაობის კუთხით“.
ქეთევან ციხელაშვილი: „ამას აქვს პროცედურები, უკვე გაცხადებული არის, ყველაფერი გაირკვევა ძალიან მალე და მხოლოდ ამის შემდეგ იქნება შესაძლებელი პასუხების გაცემა“.
ელენე ხოშტარია: „პრემიერმინისტრის შერჩევა ხდება არა იქედან გამომდინარე, რა უჭირს ქვეყანას, რა ჭირდება, ამაზე ლაპარაკიც არ არის, არ აღიარებს გუნდი, რომ რამე პრობლმა აქვს, პირიქით, იძახიან, ყველაფერი ძალიან კარგად მიდის. ერთადერთი კრიტერიუმი, რითიც ამ ქვეყანაში პრემიერმინისტრს ირჩევენ, ეს არის, მოსწონს თუ არა ის ბიძინა ივანიშვილს და აი, ამ მომენტში, ვინ არის მისი ფავორიტი და სწორედ ასეთია ბახტაძე. მას არ აქვს არანაირი არც პოლიტიკური წონა, არც გამოცდილება, აქ სახელმწიფოს მართვაზეა საუბარი და არა ფირმის, რა თქმა უნდა, მას არანაირი გამცდილება არ აქვს“.
სერგო რატიანი: „მას არ იცნობს საზოგადოება ძალიან კარგად, NDI-სა IRI-ის კვლევებმა კარგად აჩვენეს, მაგრამ ის არის ბიძინა ივანიშვილის რჩეული. არაფერი არ აჩვენებს მას, რომ ის იქნება გიორგი კვირიკაშვილზე უკეთესი, რადგან მის სახელთან დაკავშირებული არის წარუმატებლობა „საქართველოს რკინიგზაში“ და წარუმატებლობა ასევე ეკონომიკურ გუნდში, რომლის დროსაც ფაქტობრივად იყო უკანსვლა სიღარიბის მიმართულებით“.
გიგი უგულავა: „ბოლო კვლევის მიხედვით, ბახტაძე საზოგადოების 55%-ს საერთოდ არც კი სმენია. დღეს, ტელევიზორს, რომ ჩართავს საღამოს, პირველი რეაქცია მოსახლეობის უმრავლესობას ექნება, ეს ვინ ოხერი დაგვასვეს თავზე“.
დავით ბაქრაძე: „ჩვენი შეფასებით, ეს გუნდი და ეს ხელისუფლება არის წარუმატებელი. დღეის მდგომარეობით, ვერცერთი მინისტრის ადგილს ვერ ვხედავ, ვინაიდან დღეს საქართველოში არ არის წარმატებული სფერო, რომელსაც არ სჭირდება ცვლილება და მეტი წინსვლა. საუბარია ცალკეულ გვარებზე, შემიძლია სრულად გავიზიარო საზოგადოების მოთხოვნა, გავიზიარო არასამთავრობო სექტორის მოთხოვნა, ზაზა სარალიძის მოთხოვნა. ესენი არიან კონკრეტული ადამიანები და კონკრეტული მოთხოვნები, რომელსაც ვეთანხმებით, მაგრამ მთლიანობაში გამოსავალი არის გუნდის შეცვლაში, ხედვის, მუშაობის სტილის შეცვლაში და საქართველოში ახალი განვითრების მოტანაში“.
ნიკა მელია: „ბიძინა ივანიშვილს ქონდა შანსი, დაესრულებინა, თუნდაც თავისი ოლიგარქიული მმართველობა, მეტნაკლებად მისთვის მისაღები შედეგით. ახლა, როდესაც ამოიყვანა ავანსცენაზე ადამიანი, რომელიც გონზე არ არის, რა ხდება სახელმწიფოში, ეს არის ივანიშვილის დასასრული... საზოგადოების მზრადმა პროტესტმა, ზაზა სარალიძისა და ბატონი მაჩალიკაშვილის ბრძოლამ და მხარდამჭერმა, აიძულა ივანიშვილი ჯერ თავისი ჯიბის პროკურორი შოთაძე გადმოეგდო საზოგადოებისთვის, ამის შემდეგ პრემიერმინისტრი კვირიკაშვილი მთელი მთავრობის შემადგენლობით და რა თქმა უნდა, უნდა ითქვას, რომ ეს ბრძოლა გაგრძელდება მანამ, სანამ არ დაისჯებიან მკვლელები და მკვლელების მფარველები და საზოგადოების ერთობა უახლოეს მომავალში აიძულებს ივანიშვილს, დანიშნოს ვადამდელი საპარლამენტო არჩევნები“.
სალომე სამადაშვილი: „ქართულ ოცნებას“ ამოწურული აქვს რესურსი, მათ შორის ადამიანური რესუსი ამ ქვეყნის სამართავად. ბახტაძის დანიშვნა პრემიერმინისტრად, იქნება მხოლოდ ამის ნიშანი. ეს არის ადამიანი, რომელიც იყო უკიდურესად წარუმატებელი და ფაქტობრივად, გაკოტრების პირას მიიყვანა კომპანია, რომელსაც ის ხელმძღვანელობდა, „საქართველოს რკინიგზას“ ვგულისხმობ. ეს არის ადამიანი, რომლის სახელი დაკავშირებულია მხოლოდ წარუმატებლობასთან და თუ რაღაცა პირადი მოტივაციით დანიშნავს მას ამ ქვეყნის რეალური მმართველი, ბატონი ივანიშვილი პრემიერმინისტრად, ეს იქნება ბოლო წერტილი, რომლიდანაც დაიწყება საბოლოოდ ჩამოშლა ამ ქვეყანაში ივანიშვილის ძალაუფლების“.
ზურაბ ჯაფარიძე: „მე არ მჯერა, რომ პრინციპულად რამე შეიცვლება, ვინც არ უნდა იყოს, გინდა ბახტაძე იყოს. არ მგონია, რომ ამით მთავარი პრობლემა გადაიჭრას და მთავარი პრობლემა დღიდან „ოცნების“ ხელისუფლებაში მოსვლისა არის ის, რომ ამ გუნდს არ გააჩნია არანაირ ხედვა, რეალურად საით უნდა წავიდეს ეს ქვეყანა და ამის გამო გვაქვს ქვეყანაში სრული ქაოსი. იდეაში, ასეთი ხელისუფლების ყოლას, ჯობია, რომ საერთოდ მთავრობა არ გვყავდეს ანუ გაჩერებული იყოს, აი ახლა არა მდგომაროებაშიც ვართ, ასე გაგრძელდეს ჯობია“.
დავით უსუფაშვილი: „სწორი იქნებოდა, თავად ბიძინა ივანიშვილს აეღო ეს პასუხისმგებლობა, მას აქვს ეს ვალდებულება, ხალხს მისი იმედი აქვს. სამწუხაროდ, გრძელდება იგივე ვითარება, ამ ვითარებაში პროფესიონალ ადამიანებს, რამდენის გაკეთება შეეძლებათ, ეჭვი მეპარება, იმიტომ, რომ ეს არის სვლა ზოგად საკაცობრიო გამოცდილების წინააღმდეგ. მგონია, რომ ფუნდამენტური საკითხების მოგვარება ვერ მოხერხდება“.
ნინო ბურჯანაძე: „როგორ შემიძლია მე ვილაპარაკო ადამიანებზე, რომლებსაც პრაქტიკულად კი არა, რეალურად, პოლიტიკური ბიოგრაფია არ გააჩნიათ? რომელთაც სახელმწიფოებრივი საქმიანობის ბიოგრაფია არ გააჩნიათ“.
გიორგი გუგავა: „ივანიშვილმა გადაწყვიტა, გაწიროს მარიონეტები და ამით თავი გადაირჩინოს, რაც ვერ გადაარჩენს, ვერ განმუხტავს არსებულ პოლიტიკურ კრიზისს და საბოლოო ჯამში, ეს რეჟიმი უნდა დავამარცხოთ და ამისთვის აუცილებელია ოპოზიციის ერთიანობა და საზოგადოების წინააღმდეგობა“.
ლევან  სამუშია: „არაფორმალური მმართველობის პირობებში, ვინ იქნება პრემიერი, ამას არანაირი მნიშვნელობა არ აქვს, ვინაიდან მართავს მხოლოდ არაფორმალური მმართველი, სხვა დანარჩენი, მინისტრთა კაბინეტის წევრები, პრემიერმინისტრი, არიან ჩვეულებრივი მარიონეტები - მართული არაფორმალური მმართველი მხრიდან“.
ბაჩუკი ქარდავა: „კვირიკაშვილი, ისევე როგორც გენერალური პროკურორი, ბარტყად გადმოაგდო ბიძინა ივანიშვილმა. საზოგადოებაში არსებობს უსამართლობის განცდა, ნუ გვავიწყდება როდის ხდება ეს - სამოქალაქო უსამართლობის ფონზე. მას სურს მისთვის უინტერესო და არაფრის მომატანი კვირიკაშვილის გადმოგდებით, თავისი ოლიგარქიული მოყანყალებული სისტემა შეინარჩუნოს, მაგრამ დამერწმუნეთ, ვერ შეინარჩუნებს, თუ გენერალური პროკურორის შერჩევა არ მოხდება სამოქალაქო სექტორთან ერთად, თუ არ გადადგება თეა წულუკიანი“.
პაატა დავითაია: „ამას არანაირი პრინციპული მნიშვნელობა არ აქვს, ვინ იქნება შემდგომში პრემიერი. რეალურად, უნდა გამოჩნდეს  ადამიანი, ვინც „ქართულ ოცნებაში“ აიღებს პასუხისმგებლობას და ვინც რეალურ გადაწყვეტილებას ღებულობს, ეს არის მარტო ბიძინა ივანიშვილი. ამიტომ, რეალური იქნება თუ ბატონი ბიძინა ივანიშვილი გახდება პრემიერი და აიღებს პასუხისმგებლობას თავის თავზე“.

სამთავრობო ცვლილებების ფონზე, ოპოზიცია ვადამდელი საპარლამენტო არჩევნების დანიშვნის აუცილებლობაზე ალაპარაკდა. მათი აზრით, აღმასრულებელ ხელისუფლებაში მხოლოდ კონკრეტული პირების შეცვლა, ქვეყანაში არსებულ ვითარებას ვერ გამოასწორებს. ვადამდელი საპარლამენტო არჩევნების იდეას, „ქართული ოცნების“ ზოგიერთი წარმომადგენელიც იზიარებს, თუმცა, არ ეთანხმება ძირითადი ბირთვი, მათ შორის, პარლამენტის თავმჯდომარე. ამ იდეას სკეპტიკურად უყურებს მესამე სექტორიც.
გიგი უგულავა: „არანაირი მნიშვნელობა აღარ აქვს, ვინ იქნება პრემიერმინისტრი, რადგან წელიწადნახევარში, როგორც წინა პრემიერმინისტრი და იმის წინა პრემიერმინისტრი მობეზრდა და მოიძულა და ზუსტად იგივენაირად მობეზრდება და მოიძულებს. ეს არის ცნობილი კინოფილმი, სადაც რაბალ კოშე სათამაშოებს იმის და მიხედვით, როგორ ბეზრდება, თუ გაუძალიანდა შეიძლება გაუჯავრდეს კიდეც, რაც ვიხილეთ ცოტა ხნის წინ. ამიტომ, პრობლემა ამ ქვეყნის არის ივანიშვილი, ივანიშვილის მმართველობა და ის უნდა შეიცვალოს არჩევნების გზით“.
ოთარ კახიძე: „საპარლამენტო ვადამდელი არჩევნები მისაღებია, რა თქმა უნდა, „ევროპული საქართველო“ ამას აყენებდა ამ კრიზისის დაწყებისთანავე, „ქართულმა ოცნებამ“, რატომღაც ახლა დაიწყო ამაზე საუბარი. ჩვენ ამას მანამდე ვაყენებდით, ოღონდ ფუნდამენტურად მნიშვნელოვანია საარჩევნო სისტემის მოწესრიგება, რომ არ გვქონდეს ასეთი აბსოლუტურად უსამართლო ვითარება მანდატების განაწილების მხრივ“.
სალომე სამადაშვილი: „კარგად იცის „ქართულმა ოცნებამ“, რომ არათუ 2020-ში, არამედ დღესაც რომ არჩევნები ჩატარდეს, მათ გაუჭირდებათ საქართველოს პარლამენტში უმრავლეოსობის მიღება იმ შემთხვევაში, თუ ამ ქვეყანაში იქნება პირდაპირ პროპორციული არჩევის წესი პარლამენტის. სწორედ ამიტომ, ეს საკონსტიტუციო ცვლილებები, რომლებიც, სამწუხაროდ, ჩვენმა საზოგადოებამ მისცა ხელისუფლებას შესაძლებლობა, რომ გაეტარებინათ საკმაოდ უმტკივნეულოდ, ეს ცვლილებები, ჩვენ ვაფრთხილებდით ჩვენს ამომრჩეველს, ჩვენს თანამოქალაქეებს, იყო განხორციელებული იმისთვის, რომ, რაც შეიძლება, გრძელვადიანად შეინარჩუნოს „ქართულმა ოცნებამ“ ძალაუფლება“.
დავით ზურაბიშვილი: „თუ ასე იძახიან, რომ 30 კაცსაც ვერ გაიყვანენ ოპოზიციდან და ჩვენთვის არის კარგიო, მაშინ ჩაატარონ, ე.ი. გამოვა, რომ მათთვის ყოფილა უკეთესი, მაგრამ რეალურად, ეს არ არის ამ შემთხვევაში მთავარი ამბავი. მთავარი ამბავი არის ის, რომ პარლამენტში არსებული ძალთა ბალანსიც, ის შემადგენლობა რაც არის, ვერ ასახავს იმას რეალურად, რაც ხდება საზოგადოებაში. ეს ახლა ჩატარდება თუ შემდეგ ჩატარდება, იურიდიული პრობლემებია რამდენდაც ვიცი, უბრალოდ შეუძლებელია ჩატარდეს ამ კონკრეტულ მომენტში, რადგან ჩვენი კონსტიტუციის მიხედვით ეს არ შეიძლება“.
ნინო ბურჯანაძე: „თუ ისევე ჩაატარებენ არჩევნებს და მივცემთ იმის საშუალებას, როგორც საპარლამენტო არჩევნები ჩაატარეს, რა თქმა უნდა, მაშინ შეიძლება საერთოდ ვერავინ ვერ გავიდეს პარლამენტში ივანიშვილის ოჯახის წევრების გარდა. ამ კომენტარებს ვინც აკეთებენ, ისინი პარლამენტში იქნებოდნენ, რომ არა ბიძინა ივანიშვილის განსაკუთრებული დამოკიდებულება მათ მიმართ? რომელიმემ საკუთარი ნიშნით ან საკუთრი მოქმედებით მოიპოვა პარლამენტარობა?“.
აკაკი ასათიანი: „ყველანი ვლაპარაკოთ კრიზისზე და პოლიტიკური სპექტრი, რომელსაც ხან მოუწოდებენ მიტინგებზე და ხან იძახიან არ დაგინახოთო, იქნებ დავსხდეთ, შევიმუშაოთ ამ კრიზისიდან გამოსვლის კონკრეტული პროგრამა და ქვეყნის შემდგომი განვითარების პროგრამა, ეს გავაცნოთ საზოგადოებას. ჩვენ ვფიქრობთ, რომ ეს არის პოლიტიკური პარტიებისა და პოლიტიკური ლიდერების მოვალეობა“.
კახა კუკავა: „უნდა შეიცვალოს ის მანკიერება, როდესაც ჩვენს თანამოქალაქეებს მათივე გაჭირვების გამო, რომელშიც მთავრობამ ჩააგდო, 15 ლარად ყიდულობენ მათ ხმებს, 13-დან 13 წევრი კომისიებში არის სუს-ის აგენტი, უნდა შეიცვალოს მანკიერება, როდესაც ამომრჩეველი მიდის ნახევარი, იმ ნახევრიდან ნახევარი აძლევს ხმას მმართველ პარტიას, მაგრამ მანდატების 80%-ს ეუფლება მმართველი პარტია. აუცილებელია ამ ყველაფრის შეცვლა და ქვეყნის მომზადება ვადამდელი საპარლამენტო არჩევნებისათვის“.
ბაჩუკი ქარდავა: „თუ გენერალური პროკურორის შერჩევა არ მოხდება სამოქალაქო სექტორთან ერთად, თუ არ გადადგება თეა წულუკიანი, თუ ძალისმიერ სტრუქტურებს არ შეელევა ივანიშვილი, ის მხოლოდ დროებით შეძლებს რაღაც პრობლემის გადაგორებას, მაგრამ შემოდგომაზე ეს პროცესები კვლავ გამძაფრდება. ერთადერთი, რაც გადაარჩენს ივანიშვილს, ეს არის ვადამდელი არჩევნები და სრულად ხელისუფლების ცვლილება“.
გიორგი გუგავა: „ივანიშვილმა გადაწყვიტა, გაწიროს მარიონეტები და ამით თავი გადაირჩინოს, რაც ვერ გადაარჩენს, ვერ განმუხტავს არსებულ პოლიტიკურ კრიზისს და საბოლოო ჯამში, ეს რეჟიმი უნდა დავამარცხოთ და ამისთვის აუცილებელია ოპოზიციის ერთიანობა და საზოგადოების წინააღმდეგობა. მათ შორის საერთო სახალხო აქციები, რაც მოგვაყვანს ვადამდელ საპრლამენტო არჩევნებამდე“.
ირაკლი კობახიძე: „მე მგონია სხვადასხვა მიზეზის გამო, რომ არ იენება ქვეყნისთვის ამ ეტაპზე სწორი საპარლამნეტო არჩევნების ჩატარება. მათ შორის იმ თვალსაზრისითაც, რომ დღეს თუ არის 33 დეპუტატით წარმოდგენილი ოპოზიცია პარლამენტში, დღეს რომ ჩატარდეს საპარლამენტო არჩევნები, შეიძლება ოპოზიციის წარმომადგენლობა იყოს კიდევ უფრო მცირე. ამას ვამბობ ყოველგვარი სარკაზმის და ირონიის გარეშე. ეს არის დღევანდელი მოცემულობა, აქედან გამომდინარე, სხვადასხვა გარემოება ჩვენ მიგვითითებს იმაზე, რომ არ უნდა ჩატარდეს ვადამდელი საპარლამენტო არჩევნები“.
დავით ჭიჭინაძე: „თუ მთავრობის მიმართ კითხვები გაჩნდა საზოგადოებაში ისევ და უნდობლობა, მაშინ, რა თქმა უნდა, პარლამენტიც უნდა წავიდეს სახლში, რომ ახალი პარლამენტი, ახალი შემადგენლობა მოვიდეს, რომ მან მაინც მოიპოვოს საზოგადოების ნდობა, თორემ ჩვენ ვიცით, როდესაც ნდობა არ არის და ხელისუფლებაში ისე იმყოფება ძალა, რითი მთავრდება ეგ ყველაფერი. როდესაც მთავრობა იქნება ახალი არჩეული და მისი პროგარამა, როგორ იქნება მიღებული, ზოგადად, ხალხის მიერ, პარლამენტის მიერ და როგორი თანადგომა ექნება, თუ იქნება ეს ისეთი, როგორიც ხალხში დააბრუნებს „ქართული ოცნებისადმი“ რწმენას, მაშინ, შეიძლება, ჩვენ გავაგრძელოთ მუშაობა, მაგრამ თუ რეალურად ვერ შევძელით იმ პოზიციების დაბრუნება, რომელიც ჩვენ გვქონდა 2016 წლამდე, მაშინ მე ვფიქრობ, რომ ერთადერთი გამოსავლი ყოველთვის ასეთ დროს არის, რომ პარლამენტმა მიმართოს ისევ მოსახლეობას, ამომრჩეველს, თავიდან ნდობის გამოცხადების მიზნით“.
ლევან კობერიძე: „თუ ყველა იმ კითხვას, რომელიც, სამართლის აღსრულებასთან დაკავშირებით არსებობს, დროული პასუხები არ გაეცემა, მაშინ სრულიად ლეგიტიმური იქნება მოსახლეობის მოთხოვნა, რომ ქვეყანაში ვადამდელი საპარლამენტო არჩევნები დაინიშნოს“.
სულხან სალაძე: „მთელი ამ ხნის განმავლობაში იყო პრობლემები, რომლებიც იყო მართლმსაჯულებაში, იყო გამოძიებაში, იყო დამოუკიდებელი საგამოძიებო მექანიზმის შექმნის ნაწილში, ინფორმაციის თავისუფლების კანონის ჩავარდნილი რეფორმა, ნარკოპოლიტიკა. სწრაფი და ეფექტური რეფორმებისთვის აუცილებელია ახალი იუსტიციის მინისტრი, რომელიც ბევრად უფრო მკაფიოდ და მწვავედ აღიქვამს იმ პრობლემებს, რომლებიც ქვეყნის წინაშე არსებობს“.
მიხეილ ბენიძე: „თუ ახალ შემადგენლობაში კვლავ დავინახეთ ქალბატონი წულუკიანი იუსტიციის მინისტრის პოსტზე, გამოდის, რომ ეს არის ძალიან სერიოზული გზავნილი საზოგადოებისთვის, რომ ის გამოწვევები, რაც ქვეყანაში არსებობს, მთავრობას არ აქვს გააზრებული, ხელისუფლებას, მმართველ პარტიას არ აქვს გააზრებული და ეს, ალბათ, ძალიან უარყოფით რეაქციას გამოიწვევს“.

[bookmark: _Toc516813209]გ) საქართველოს პრეზიდენტი პრემიერმინისტრის გადადგომას გამოეხმაურა და ბიძინა ივანიშვილის არაფორმალურ მმართველობაზე ისაუბრა
საქართველოს პრეზიდენტმა დღეს, ბათუმის საერთაშორისო კონფერენციაზე სიტყვით გამოსვლა, სადაც საგარეო საფრთხეებზე უნდა ესაუბრა, ძირითადად პრემიერმინისტრის გადადგომასა და სამთავრობო ცვლილებებს დაუთმო. გიორგი მარგველაშვილმა ამ პროცესს მასკარადი უწოდა, ბიძინა ივანიშვილის არაფორმალურ მმართველობაზე ისაუბრა და აღნიშნა, რომ ასეთი მოულოდნელი გადაყენებები და დანიშვნები ქვეყანას აზიანებს. პრეზიდენტი ფიქრობს, რომ არაფორმალურ მმართველობაზე კითხვის ნიშნების მოხსნისთვის, პასუხისმგებლობა თავად ბიძინა ივანიშვილმა უნდა აიღოს და პრემიერმინისტრის პოსტი თავად დაიკავოს. გიორგი მარგველაშვილის განცხადებებს მმართველი გუნდის მხრიდან მწვავე კრიტიკა მოჰყვა. ამ საკითხს გამოეხმაურნენ ოპოზიციის წარმომადგენლებიც. 
გიორგი მარგველაშვილი: „მესამე პრემიერმინისტრია ჩემ გამოცდილებაში, რომელიც წავიდა, მაგრამ მიმუშავია 4 უმაღლეს თანმდებობის პირთან - ეს იყო ბატონი ღარიბაშვილი, ბატონი კვირიკაშვილი, ბატონი უსუფაშვილი, ბატონი კობახიძე. შემიძლია ნათლად ვთქვა, რომ ბატონი გიორგი ყველაზე ასე ვთქვათ, კომფორტული სამუშაო უმაღლესი თანამდებობის პირი იყო. ნათლად განსაზღვრული ხედვით და გასაგები ხედვით იმისა, რასაც აკეთებდა, რა მიმართულებითაც ავითარებდა ქვეყანას. საზოგადოებისთვის გაჩნდა კითხვები იმასთან დაკავშირებით, რატომ წავიდა ბატონი კვირიკაშვილი თანმადებობიდან. იმიტომ, რომ იმ პროცესში, რომელსაც ჩვენ ვაკვირდებით და რომელშიც ბატონი კვირიკაშვილის გუნდი სწორედ ეკონომიკურ ვითარებას ავითარებდა, მე ვერ ვიტყვი, რომ საქრათველოში ეკონომიკა და მოქალაქეების ასე ვთქვათ, კეთილდღეობა უმაღლეს დონეზეა, მაგრამ ვერ ვიტყვი, რომ წარუმატაბელი იყო ბატონი კვირიკაშვილის საქმიანობა. მე მინდა ვთქვა, რომ ბატონი კვირიკაშვილის გუნდის მიერ გაკეთებული, ორი წლის გნამვლობაში ამ მიმართულებით გადადგემული ნაბიჯები ერთმნიშვნელოვნად ვერ შეიძლება შეფასედს, როგორც წარუმატებელი და უარყოფითი. გუშინ ბატონი პრემიერი წავიდა თანამდებობიდან და მან თქვა, რომ პარტიის თავმჯდომარეს ანუ ბიძინა ივანიშვილს უნდა მისცეს შესაძლებლობა, რომ დააკომპლექტოს ახალი მთავრობა. მე მიაჩნია, რომ ეს პროცესები ბევრად უფრო გასაგები, განჭვრეტადი და გააზრებული უნდა იყოს საზოგადოების მიერ. მე მიმაჩნია, რომ საზოგადოებისათვის გასაგები უნდა იყოს, ვის რატომ უწევს. თანამდებობიდან მიდიან პრემიერმინისტრები, რომლებიც არიან წარამტებული პრემიერმინისტრები. ისევე, როგორც წინა პრემიერმინისტრის, ბატონი ღარიბაშვილის წასვლისას ჩვენ მოვისმინეთ, რომ წარმატებეული პრემიერმინისტრია. რატომ მიდიან თანამდებობიდან წარმატებული პრემიერმინისტრები, რა არის ამის უკან მდგარი არგუმენტი და რა პრინციპით და რა კრიტერიუმებით შეირჩევიან ახალი პრემიერმინისტრები? მე მიმაჩნია, რომ ეს რაღაცნაირი მასკარადის პერიოდი, როდესაც უცებ ირჩევიან პრემიერმინისტრები და რა პრინციპით ირჩევიან, ეს საზოგადოებისთვის, მათ შორის ჩვენი უცხოელი პარტნიორებისათვის გაუგებარია, ეს უნდა დამთავრდეს და თუ ევროპულ არჩევანზე ვამბობთ და ევროპული სახელმწიფოს ფორმირებაზე ვამბობთ, მარტივად მოგახსენებთ, იქ პრემიერმინისტრები არიან მმართველი პარტიის ლიდერები და შესაბამისად, ბიძინა ივანიშვილი, როგორც მმართველი პარტიის ლიდერი უნდა გახდეს პრემიერმინისტრი თუ ჩვენ ვლაპარაკობთ პასუხისმგებლიან პოლიტკაზე და თუ ჩვენ ვლაპარაკობთ ისეთი სახელმწიფოს ფორმირებაზე, რომელიც სახელმწიფოსთვის, საზოგადოებისათვის გასაგებია. თუ ჩვენ ვლაპარაკობთ ისეთი პრემიერმინისტრის დანიშვნაზე და ისეთი პრემიერმინისტრის არჩევაზე, რომლის მიმართაც არ გაჩნდება კითხვები, რატომ წავიდა თანამდებობიდან და რომელიც პასუხისმგებელია თავის მიერ მიღებულ გადაწყვეტილებებზე და რომელსაც ძალაუფლება და შესაძლებლობა გააჩნია ამ გადაწყვეტილების ცხოვრებაში გატარების. ასე ფორმირდება ევროპული პოლიტიკური კულტურა. შესაბამისად, მე ვფიქრობ, რომ აი, ამ რაღაცნაირი პროცესის დასასრული უნდა იყოს ეს, როდესაც ჩვენ არ ვიცით, ვინ, რა პრინციპით ხსნის პრემიერმინისტრებს, რა პრინციპით არჩევს პრემიერმინისტრებს და მე მოვუწოდებ საქართველოში პასუხისმგებლიან პოლიტკურ ძალებს, აიღონ თავისი პასუხისმგებლობა საზოგადოების წინაშე, მათ შორის მმართველ პარტიას ყველაზე მეტად და დაასახელონ პრემიერმინისტრად ის ადამიანი, რომელიც არის პარტიის ლიდერი, რომელთანაც, სხვათა შორის, მე მიმუშავია, როგორც პრემიერმინისტრთან მინისტრის ასე ვთქვათ რანგში და შემიძლია ვთქვა, რომ ის კარგი პრემიერმინისტრი იყო, ყოველ შემთხვევაში ჩემი გამოცდილებით. ბიძინა ივანიშვილთან ვმუშაობდი მე, როგორც მინისტრი და თანამშრომლობა ძალიან კარგი, საინტერესო და ეფექტური იყო. მაგრამ, აი, მასკარადი, როდესაც ინიშნებიან ადამიანები და რელურად გადაწყვეტილების მიმღები თურმე არის პარტია და ეს არ გამოიხატება რეალურ ცხოვრებაში, ჩემი აზრით, ავნებს საქართველოს, ავნებს საქართველოს ევროპულ არჩევანს და ავნებს საქართველოს სტაბილურობას“.
ირაკლი კობახიძე: „ის იყო არასერიოზული თავის განცხადებაში. არასერიოზულ განცხადებაზე ბუნებრივია, არ შეიძლება სერიოზული კომენტარის გაკეთება. მართლა გული მტკივა მე, როდესაც სახელმწიფოს მეთაური, რომელიც არის, კონსტიტუციის თანახმად, გარანტი რაღაცების, გარანტი, მათ შორის, კონსტიტუციური სისტემის, თუნდაც, სიმბოლურად, მაგრამ მაინც, არ შეიძლება, ის ასეთ განცხადებებს აკეთებდეს, შესაბამისად, მე არ მინდა დამატებითი კომენტარების გაკეთება“.
თეა წულუკიანი: „ვფიქრობ, რომ პრეზიდენტის ამ გამონათქვამს ძალიან კარგად და სწორად უპასუხა საქართველოს პარლამენტის თავმჯდომარემ. მან ყველას შეგვახსენა, რომ ჩვენ ვართ საპარლამენტო რესპუბლიკაში, რომ პარტია, რომელსაც აქვს საკანონმდებლო ორგანოში უმრავლესობა, იღებს პოლიტიკურ გადაწყვეტილებებს, მათ შორის სახელმწიფოს მართვასთან დაკავშირებით ისე, როგორც ამას ითვალისწინებს ძირითადი კანონი, სახელმწიფო კონსტიტუცია. სამთავრობო შემადგენლობის შესახებ გადაწყვეტილებებს ამ მოდელში, საპარლამენტო რესპუბლიკაში იღებს მმართველი პარტია, ანუ პარტია, რომელიც არის უმრავლესობით, შესაბამისად, მე არ შეიძლება ვიცოდე, ვინ იქნება პრემიერმინისტრობის კანდიდატი, შემდეგ ეს კანდიდატი, როგორ დააკომპლექტებს საკუთარ კაბინეტს. კარგი იქნება თუ ჩვენ ყველა მშვიდად შევხვდებით, მათ შორის პრეზიდენტი იმას, რომ ეს არის პროცედურა, რომ ქვეყანას მართავს „ქართული ოცნების“ მმართველი პარტია და პრემიერისა და მინისტრების ცვლილებით არ იცვლება პოლიტიკური კურსი არც შიგნით და არც ქვეყნის გარეთ“.
თამარ ჩუგოშვილი: „ზოგადად, პრეზიდენტის განცხადება დღევანდელ ფორუმზე - ვფიქრობ, დღევანდელი ფორუმი არ იყო ადგილი, ეს არის ჩვენი ევროპული ინტეგრაციის საკითხების განსახილველი ადგილი, რომელშიც ძალიან ბევრი უცხოელი კოლეგა მონაწილეობს და ეს ფორუმი არის იმისთვის, რომ ჩვენ საქართველოს ევროინტეგრაციის შესახებ ვილაპარაკოთ და არა შიდაპოლიტიკურ კინკლაობაზე. ვფიქრობ, ცოტა უადგილო იყო ამ საკითხების წამოწევა დღევანდელ ფორუმზე. რაც შეეხება კონკრეტულ აქცენტებს, რომელზეც მან ისაუბრა, თვითონ უნდა გააკეთოს კომენტარი“.
ჟურნალისტი: მასკარადი უწოდა იმ პროცესებს, დღეს რაც ხდება „ქართულ ოცნებაში“...
გიორგი გაჩეჩილაძე: „მასკარადი ის არ არის, ნიღბებით, რომ დადიან და ერთობიან? აი ნიღაბს, რომ ჩამოიხსნის პრეზიდენტისას თვითონ, მერე დაინახავს საზოგადოება, რა მასაკარადში მონაწილეობს უშუალოდ. რაც შეეხება იმ პროცესს, ეს არის ჩვეულებრივი პროცესი, რომელიც დამახასიათებელია საპარლამენტო რესპუბლიკებისათვის“.
ნუკრი ქანთარია: „პრეზიდენტი ჩემს სფეროში გადმოვიდა, მასკარადი ძალიან კარგად ვიცი, რა არის, რას ნიშნავს, ამიტომ მგონია, რომ მისი შეფასება იყო ცალმხრივი და ცოტა ზედაპირზე, ცოტა კი არა კარგად ზედაპირზე, ამის იქით დეტალებში აღარ წავალ“.
გრიგოლ მიქელაძე: „მან თვის პრეზიდენტობის 5 წელი დაგვამახსოვრა თავისი ასეთი არაორდინალური, საოცარი კომენტარებით. რა ხდება ახლა, ქვეყანა დაიქცა? რა მოხდა, პრემიერები შეიცვლებიან, ეს ჩვეულებრივი პოლიტიკური ცხოვრება მიდის ქვეყანაში და სადმე კუნძულზე თუ იმყოფება ჩვენი პრეზიდენტი, არ ვიცი ნამდვილად“.
კარლო კოპალიანი: „სად ხედავს მასაკრადს? მან არ იცის ახლა ქვეყანაში რა მდგომარეობაც არის შექმნილი? თვითონ კარგად იცის, მაგრამ არ ვიცი, შეიძლება ეს სიტყვების მანიპულირებისთვის სჭირდებოდა ალბათ, რა კონტექსტში იხმარა, რისთვის ხმარობს ამ მასკარადს ჩემთვის წარმოუდგენელია“.
დავით საგანელიძე: „არანაირი შეზღუდვა ან აკრძალვა არ არსებობს იმის, რომ ადამიანი მეორედ იყოს მთავრობის ხელმძღვანელი, მითუმეტეს თქვენ კარგად გახსოვთ, თავისი ნებით გადადგა ის. არ არის აუციელებლი, რომ ყოველთვის პარტიის ხელმძღვანელი იყოს მთავრობის ხელმძღვანელი“.
აკაკი ზოიძე: „მან ბრძანა, რომ მოდიოდა პარტიის ლიდერად, პარტიის თავმჯდომარედ და ის არ იქნებოდა არც პრემიერი და არც პრეზიდენტი“.
გედევან ფოფხაძე: „ეს ის ვითრეობა და მდგომარეობა არ არის, როდესაც ვიღაცამ თვისი მკვეთრი და არაკონსტრუქციული ჟესტით ან განცხადებით კიდევ უფრო გართულოს ვითარება. არა მგონია ეს პატრიოტული და მამულიშვილური საქმე იყოს“.
სალომე სამადაშვილი: „ადამიანი, რომელიც იღებს ყველა მნიშვნელოვან გადაწყვეტილებას ამ ქვეყანაში, ფლობდეს კონსტიტუციით განკუთვნილ ამისთვის შესაბამის როლსა და ფუნქციას, როგორიც არის პრემიერმინისტრის პოსტი“. 
სერგო რატიანი: „ჩვენ ვნახეთ ყველა შემთხვევა მისი მმართველობის, მაშინ, როდესაც ის იყო უშუალოდ პრემიერმინისტრი და მაშინ, როდესაც ის არაფორმალურად მართავდა, ორივე შემთხვევაში ქვეყნისთვის ეს იყო უკუსვლა“.
დავით უსუფაშვილი: „ივანიშვილი პრემიერად, სუს-ი თავის კომპეტენციებში, პროპორციული არჩევნები ხალხს - ამ ფორმულაში, თუ ეს იქნება გაზიარებული, მე დარწმუნებული ვარ, ბევრი მტკივნეული საკითხისთვის მოიძებნება გამოსავალი იმისთვის, რომ თავიდან ავიცილოთ რევოლუციური დასასრული თუ რევოლუციური დასაწყისი ყველა თავისი თანმდევი შედეგით... სისტემაა აქ ასაწყობი. სისტემის აწყობა ვერ მოხერხდება თუ ივანიშვილი დარჩება დისტანციაზე და ეხლა სხვა უკვე მორიგი, მესამე პრემიერი ჩაეშვება ხორცის საკეპ მანქანაში. როგორიც არ უნდა იყოს ის, შემდეგ გამოვა წარუმატებელი, სანამ ასე მოხდება ხელის შეხოცვა“.

21-საათიან „კურიერში“ გასულ სიუჟეტში ითქვა, რომ მამუკა ბახტაძის გზა პრემიერობამდე სოციალურ ქსელზე გადის. აღინიშნა, რომ „საქართველოს რკინიგზიდან“ ფინანსთა სამინისტროში გადანაცვლებისთანავე, მან საკუთარი თავის სარეკლამო კამპანია, სოციალური ქსელით დაიწყო. მისი ფოტოები და სხვა მასალები „ფეისბუქისა“ და „ინსტაგრამის“ საშუალებით, რეკლამის სახით ვრცელდებოდა. „კურიერი“ დაინტერესდა, ვინ იხდიდა ამ ყველაფრის ფულს, რაზეც ფინანსთა სამინისტრომ წერილობით უპასუხა, რომ უწყებას ამისთვის ფული არ დაუხარჯავს, მოგვიანებით კი თავად მამუკა ბახტაძემ განმარტა, რომ საკუთარი პერსონის პოპულარიზაციისათვის თანხებს პირადი ბიუჯეტიდან ხარჯავდა. სიუჟეტში ითქვა, რომ ინტენსიური სარეკლამო კამპანიის მიუხედავად, ქვეყნის მოსახლეობის ნახევარზე მეტმა მამუკა ბახტაძის შესახებ არაფერი არ იცის. IRI-ის კვლევის თანახმად, გამოკითხულთა 55%-ს მის შესახებ არაფერი სმენია, ფინანსთა მინისტრის მუშაობა მხოლოდ 9%-ს მოსწონს, 22% კი მის საქმიანობას უარყოფითად აფასებს. 
სიუჟეტში აღინიშნა, რომ მედიის ყურადღების ცენტრში მამუკა ბახტაძე ბანკების წინააღმდეგ დაწყებული კამპანიით მოექცა, როდესაც პირდაპირ თქვა, რომ ბანკები ქვეყნის ეკონომიკის მთავარი მუხრუჭია. შემდეგი სამიზნე ლომბარდები და მიკროსაფინანსო ორგანიზაციები იყვენენ, რომლებსაც ახალი რეგულაციები დაუწესა. მალევე მისი პოლიტიკა ფინანსურ სექტორში ექსპერტებმა პოპულიზმად შეაფასეს. ექსპერტების ნაწილი, ვინც ქვეყანაში ეკონომიკური გუნდის მინისტრების საქმიანობას წლებია აკვირდება, დარწმუნებულია, რომ უკვე ყოფილი ფინანასთა მინისტრის ინიციატივები, ქვეყნის ეკონომიკას არ წაადგება. შესაბამისად, რატომ ჩათვალა „ქართულმა ოცნებამ“, რომ ბახტაძე პრემიერობის შემთხვევაში ეკონომიკას გადაარჩენს, მათთვის გაუგებარი რჩება. 
ჟურნალისტმა ხაზი გაუსვა, რომ 7-თვიანი მინისტრობის დროს, მამუკა ბახტაძემ მედიასთან ურთიერთობის თავისი სტილი შექმნა - არასასურველ კითხვებს ან არ პასუხობდა, ან კრიტიკული კითხვის გამო ჟურნალისტებს აკრიტიკებდა და მაინც უპასუხოდ ტოვებდა.
სიუჟეტის ავტორის თქმით, მწვავე კითხვების ადრესატი მამუკა ბახტაძე ფინანსთა მინისტრობამდეც იყო. ეს კითხვები კი „საქართველოს რკინიგზაში“ მისი დირექტორობის პერიოდს და უჩა მამაცაშვილსა და ოთარ ფარცხალაძესთან საეჭვო კავშირებს ეხებოდა. სამოქალაქო სექტორის ინფორმაციით, რკინიგზის ყოფილი შეფი, რომელიც 200 ათასზე მეტი ხელფასით ქვეყანაში ერთ-ერთი ყველაზე მაღალანაზღაურებადი პირი იყო, სწორედ ივანიშვილის გარემოცვის წევრების - მამაცაშვილის და ფარცხალაძის მითითებით მოქმედებდა, საბოლოოდ კი რკინიგზა მძიმე შედეგებამდე მივიდა - 2012 წლის შემდეგ ტვირთბრუნვა 47%-ით შემცირდა. აღინიშნა, რომ „საქართველოს რკინიგზაში“ მამუკა ბახტაძის დირექტორობის პერიოდის შესასწავლად არ უშვებდნენ სახელმწიფო აუდიტს, ამისთვის მაკონტროლებელს ორი სასამართლო ინსტანცია და დავა დასჭირდა. სამოქალაქო სექტორში ვარაუდობენ, რომ რკინიგზაში არსებული მძიმე დარღვევები სააშკარაოზე გამოტანა, გაპრემიერების მოლოდინში მყოფი ბახტაძის ინტერსებში არ იყო.
სიუჟეტში ითქვა, რომ ეს მამუკა ბახტაძის გაპრემიერების მესამე მცდელობაა - ჯერ კიდევ 2013 წელს ბიძინა ივანიშვილი ამბობდა, რომ ბახტაძე საინტერესო კანდიდატურა იყო. აღინიშნა, რომ გზა ივანიშვილამდე ბახტაძეს პარტია „ქართული ოცნების“ ლიდერის დეიდაშვილმა, უჩა მამაცაშვილმა გაუკვალა. არასამთავრობო ორგანიზაციების მტკიცებით, „საქართველოს რკინიგზაში“ მუშაობის დროს ბახტაძე მამაცაშვილის დასაყრდენი კადრი იყო. მედია აქტიურად წერდა, ბახტაძის პირად ცხოვრებაზეც. მათი ინფორმაციით, ის ივანიშვილის სიმპატიით სარგებლობს და ყოფილი პრემიერი მას სიძედაც ამზადებს. ამ ინფორმაციას თავად ბახტაძემ ჭორი უწოდა.
სიუჟეტის დასასრულს „კურიერში“ ხაზი გაესვა იმ ფაქტს, რომ 36 წლის მამუკა ბახტაძე, ლომონოსოვის უნივერსიტეტის კურსდამთავრებულია. ის მთავრობში ბიზნესიდან მოვიდა, სადაც წლების განმავლობაში წამყვანი კორპორაციების ხელმძღვანელის თანამდებობას იკავებდა, თუმცა ბახტაძის ოფიციალურ ბიოგრაფიაში რამდენიმე დამალული დეტალია. პორტალ „kavshirebi.ge“-ს მიერ მოპოვებული ინფორმაციით, 2008-2012 წლებში მამუკა ბახტაძე ჯერ „ცენტრ პოინტის“ შვილობილი კომპანიის, „ცენტრ პოინტ ინვესტის“ წარმომადგენელი იყო, შემდეგ კი „ცენტრ პოინტ პლუსის“ დირექტორი. ითქვა, რომ სწორედ ეს პერიოდი იყო „ცენტრ პოინტისთვის“ ყველაზე რთული - შეჩერდა მშენებლობები და 6 ათასზე მეტი ოჯახი, რომელმაც ბინა იყიდა, ღია ცის ქვეშ დარჩა. გამოძიებამ დაადგინა, რომ 310 მილიონი დოლარი არამიზნობრივად დაიხარჯა.
აკაკი ცომაია: „კვირიკაშვილი შეიძლება იყოს ღარიბაშვილზე კარგი პრემიერი, მაგრამ ბახტაძე იქნება ღარიბაშვილზე უარესი პრემიერი. კიდევ უფრო მეტად შეამცირებს მოთხოვნას ბაზარზე და დაწევს ეკონომიკური ზრდის ტემპს და ეს პროცესი საკმაოდ მტკივნეულად დაატყდება საქართველოს ეკონომიკას უახლოეს მომავალში“.
ვასო ურუშაძე: „ჩვენ ვერანაირი გეგმა და ხედვა ვერ მოვისმინეთ მამუკა ბახტაძის მხრიდან, რომ ის რაიმეს რადიკალურად შეცვლიდა, პირიქით, მისი განცხადებები, მისი პოლიტიკა ემსგავსება უფრო დიდ მასშტებებში იმ პოლიტიკას, რაც არის „საქართველოს რკინიგზაში“. ეს არის შეზღუდვა, რეგულაცია, კონკურენციის მაქსიმალურად შევიწროვება და ა.შ. რეალურად თუ ვიმსჯელებთ მოლოდინებით და გავითვალისწინებთ წარსულს, შედეგები იგივე იქნება სახელმწიფოს ეკონომიკური მაჩვენებლებით, როგორც ქონდა „საქართველოს რკინიგზაში“ ბახტაძის მმართველობის დროს“.

[bookmark: _Toc516813211]ე) „ქართულ ოცნებაში“ მიმდინარე პროცესები („მაესტრო“)
„მაესტროს“ დღის მთავარ „ახალ ამბებში“ გასულ სიუჟეტში ითქვა, რომ ბიძინა ივანიშვილი დაბრუნდა, გიორგი კვირიკაშვილი წავიდა, თუმცა ბრძოლა გავლენებისთვის არ განელებულა. გამოითქვა ვარაუდი, რომ სამთავრობო ცვლილებების შემდეგ, მოვლენათა ეპიცენტრი სავარაუდოდ, ისევ პარლამენტში გადაინაცვლებს, სადაც ტრადიციული ბრძოლა „ძველებსა“ და „ახლებს“ შორის ჯერ ისევ არ დასრულებულა. აღინიშნა, რომ ე.წ. ძველების ფრთის წარმომადგენელი დავით ჭიჭინაძე ერთ-ერთი პირველი იყო, რომელიც „ქართულ ოცნებაში“ არსებულ დაპირისპირებაზე ღიად ალაპარაკდა, შემდეგ იყო ტაიმ-აუტი, რომელიც ივანიშვილის დაბრუნების გამო აიღო, თუმცა არსებულ პრეტენზიებს, ახლა ახალიც დაემატა. ის აპირებს, რომ ძველიცა და ახალი პრეტენზიებიც ბიძინა ივანიშვილს წარუდგინოს. ამასთან ერთად, ჭიჭინაძე ემხრობა ვადამდელ საპარლამენტო არჩევნებსაც. სიუჟეტის ავტორის თქმით, ის ერთადერთი არ არის მმართველი გუნდიდა და აღნიშნა, რომ ცვლილებების აუცილებლობაზე ისევ ალაპარაკდა ნუკრი ქანთარია. ის ადასტურებს, რომ გიორგი კვირიკაშვილს პარლამენტში საკუთარი კადრები ჰყავდა, გუნდის გაყოფასაც არ გამორიცხავს, თუმცა ბიძინა ივანიშვილის იმედი აქვს. 
ამის შემდეგ სიუჟეტში გაიხსენეს ის კონფლიქტი, რომელიც „ქართულ ოცნებაში“ სულ ცოტა ხნის წინ იყო და რომელიც გედევან ფოფხაძის კრიტიკით დაიწყო. ითქვა, რომ ის კონფლიქტი მხოლოდ ბიძინა ივანიშვილის დაბრუნების შემდეგ განელდა, თუმცა არ ჩამქრალა და ახლა პარტიაში, სავარაუდოდ, ახალი ეტაპი დაიწყება. მას ანალიტიკოსები პირველობისთვის ბრძოლას უწოდებენ - ასპარეზობის მთავარი სამიზნე ბიძინა ივანიშვილის ნდობაა.
სიუჟეტში ითქვა, რომ კიდევ ერთი მნიშვნელოვანი საკითხია, სად წავალ ყოფილი პრემიერმინისტრი. ანალიტიკოსები ვარაუდობენ, რომ გიორგი კვირიკაშვილი შესაძლოა „ქართული ოცნებისა“ და „ნაციონალური მოძრაობის“ პირობებში, მესამე, ალტერნატიულ ძალად ჩამოყალიბდეს. მათ ასეთი ვარაუდის გამოთქმის საშუალებას, კვირიკაშვილის გამოსამშვიდობებელი სიტყვა აძლევს.
დავით ჭიჭინაძე: „მდინარაძე, ზარდიაშვილები, კოლექტიური ზარდიაშვილები ჩემთვის ვერასდროს ვერ იქნებიან სახეები და ღმერთმა დაიფაროს ამას შეეგუოს ჩვენი მოსახლოება. ყველასთან მაქვს პრეტენზიები, ვინც ეხლა თუნდაც საპარალმენტო კომისია შექმნა. ისინი უნდა წავიდნენ სახლში, მე ესე ვთვლი. 
ჟურნალისტი: პარლამენტის თავმჯდომარე, მათ შორის, რომელიც კონსულტაციებში მონაწილებდა უშუალოდ?
დავით ჭიჭინაძე: თქვენ ჩემზე უკეთესად იცით“.
ნუკრი ქანთარია: „ბიძინა ივანიშვილს საკმაოდ მახვილი თვალი აქვს და დიდი გამოცდილება ცხოვრებისეული და ასეთი ფიგურებისაც, რომლებიც მივლენ შეიძლება წელში მოხრილები იმისათვის, რომ შემდეგ აქედან...
ჟურნალისტი: გეგულებათ ასეთები?
ნუკრი ქანთარია: ადამიანები არიან და ცხოვრებაში, რა თქმა უნდა...
ჟურნალისტი: საპარლამენტო უმრავლესობას ემუქრება ორ  ნაწილად გაყოფა?
ნუკრი ქანთარია: რა პროცესები წარიმართება შემდგომში, ამას მარჩილეობას ვერ დავიწყებ, ყველაფერი მომხდარა საერთოდ პოლიტიკაში“.

[bookmark: _Toc516813212]ვ) სად წავა გიორგი კვირიკაშვილი 
„კურიერის“ დღის გამოშვებებში ითქვა, რომ გავრცელებული ინფორმაციით, თანამდებობიდან წასვლის შემდეგ, გიორგი კვირიკაშვილი ანაკლიის პორტის კონსორციუმში გადაინაცვლებს. ეს ვერსია კატეგორიულად უარყო მამუკა ხაზარაძემ, რომელიც ანაკლიის კონსორციუმის მთავარი დამფუძნებელია.
ჟურნალისტი: ჩვენი ინფორმაციით, ბიძინა ივანიშვილსა და გიორგი კვირიკაშვილს შორის დაპირისპირება გამოიწვია თქვენი ბანკის საკითხმა, კონკრეტულად, ანაკლიის პორტთან დაკავშირებით  ჰქონდათ აზრთა სხვადასხვაობა, თუ გაქვთ თქვენ რაიმე ინფორმაცია?
მამუკა ხაზარაძე: „არაფერი ინფორმაცია არ მაქვს. დღეს ჩამოვედი და არაფერი აზრთა სხვადასხვაობა ანაკლიის პორტთან  დაკავშირებით არ არსებობს, დამერწმუნეთ.
ჟურნალისტი: მთავრობაში არ არსებობს ბიძინა ივანიშვილსა და  კვირიკაშვილს შორის ამ საკითხზე აზრთა სხვადასხვაობა?
მამუკა ხაზარაძე: რა გითხრათ, ეგ თქვენ უნდა გაარკვიოთ, მე არ ვიცი. 
ჟურნალისტი: შესაძლოა, რომ გიორგი კვირიკაშვილთან თქვენი მომავალი გადაიკვეთოს ბიზნესში?
მამუკა ხაზარაძე: მადლობა, არა, არა, რა თქმა უნდა. არაფერ შუაში არ არის კვირიკაშვილის ბიზნესპარტნიორობა ჩემთან, არც ყოფილა არასდროს და არც იქნება“.

[bookmark: _Toc516813213]ზ) უცხოური მედიის გამოხმაურება გიორგი კვირიკაშვილის გადადგომაზე
„კურიერის“ დღის გამოშვებებში ითქვა, რომ საქართველოს პრემიერმინისტრის გადადგომას გავლენიანი ამერიკული სადაზვერვო-ანალიტიკური კომპანია „სტრატ-ფორი“ ეხმაურება. განცხადებაში წერია, რომ პრემიერმა კვირიკაშვილმა გადადგომის შესახებ, ხელისუფლების საწინააღმდეგო აქციების შემდეგ განაცხადა. გიორგი კვირიკაშვილის გადადგომას მსოფლიო პრესაც ეხმაურება. „ნიუ იორკ თაიმსი“ წერს, რომ პრემიერი მმართველი პარტიის დამფუძნებელთან, ბიძინა ივანიშვილთან უთანხმოების გამო გადადგა. „დოიჩე ველე“ კი ბოლო რამდენიმე კვირის განმავლობაში, გიორგი კვირიკაშვილისა და მისი მთავრობის მიმართ პოლიტიკურ წრეებში არსებული უკმაყოფილების ზრდაზე ამახვილებს ყურადღებას. ბიძინა ივანიშვილთან უთანხმოებისა და საპროტესტო აქციების ფონზე საქართველოს პრემიერმინისტრის გადადგომის შესახებ ასევე ბი-ბი-სი, ევრონიუსი და მსოფლიოს სხვა გავლენიანი გამოცემებიც იუწყებიან.

[bookmark: _Toc516813214]ევროპარლამენტმა საქართველოს მხარდამჭერი რეზოლუცია მიიღო
14 ივნისს, ევროპარლამენტმა საქართველოს მხარდამჭერი რეზოლუცია მიიღო, სახელწოდებით, - „საქართველოს ოკუპირებული ტერიტორიები რუსეთის შეჭრიდან 10 წლის შემდეგ“. რეზოლუცია 20 პუნქტისგან შედგება და მასში საუბარია იმაზე, 2008 წლის აგვისტოს ომიდან 10 წლის გასვლის მიუხედავად, საქართველოს ტერიტორიები ისევ ოკუპირებული აქვს რუსეთის ფედერაციას. ამასთან, ყურადღება გამახვილებულია იმაზე, რომ რუსეთმა უნდა შეასრულოს ყველა საერთაშორისო ვალდებულება, მათ შორის, 2008 წლის 12 აგვისტოს ცეცხლის შეწყვეტის შესახებ შეთანხმება და გაიყვანოს ჯარები და ყველა სამხედრო ფორმირება ოკუპირებული ტერიტორიებიდან. რეზოლუციის ტექსტში საუბარია ადამიანის უფლებებზე ოკუპირებულ ტერიტორიებზე, საქართველოს მოქალაქეების მკვლელობებეზე და კონკრეტულად  მოხსენიებულია ტატუნაშვილის, ბაშარულისა და ოთხოზორიას გვარები. რეზოლუციის ცალკე პუნქტში, ევროპარლამენტარები მოუწოდებენ და რეკომენდაციას უწევენ ევროკავშირის საბჭოსა და ევროკავშირის წევრ ქვეყნებს, მხარი დაუჭირონ ე.წ. ოთხოზორია-ტატუნაშვილის სიას და ამ სიასთან დაკავშირებულ სანქციებს. რეზოლუცია მოუწოდებს რუსეთს, ნიკარაგუას, ნაურუს, სირიასა და ვენესუელას, სამხრეთ ოსეთისა და აფხაზეთის დამოუკიდებლობის აღიარების შესახებ გადაწყვეტილების გაუქმებისკენ. დღეს მიღებულ რეზოლუციას გამოეხმაურება მოჰყვა, როგორც ევროპელი, ისე ქართველი პოლიტიკოსების მხრიდან.
ანდრეს მამიკინსი: „როგორც დაინახეთ, რეზოლუციას მხარი ევროპარლამენტის დეპუტატების უმრავლესობამ დაუჭირა. ეს ძალიან მნიშვნელოვანი პოლიტიკური გზვანილია საქართველოსა და სხვა ქვეყნებისთვის. ამავე დროს, ჩვენ წინ უნდა წავიწიოთ. პატარა და ღარიბი საქართველო მხარდაჭერას უცხადებს აფხაზეთისა და სამხრეთ ოსეთის მოსახლეობას. ეს ბუნებრივიცაა, რადგან ოკუპირებულ რეგიონებში მცხოვრები მოსახლეობა საქართველოს მოქალაქეები არინა. ჩვენ, დიდი და მდიდარი ევროკავშირი არ ვუჭერთ ამაში საქართველოს საკმარისად მხარს. ეს არის ის საკითხი, რაზეც მომავალში უნდა ვიმუშაოთ. ოკუპირებული რეგიონები საქართველოს განუყოფელი ნაწილია. საქართველოს მთავრობამ შესთავაზა იქ მცხოვრებ მოქალაქეებს, აიღეთ საქართველსო ბიომეტრიული პასპორტი და ვიზის გარეშე იმოგზაურეთ ევროპაში. ძალიან ბევრი ადამიანი ფიქრობს ახლა ამ შესაძლებლობის გამოყენებაზე“.
ანა ელიზაბეტა ფოტიგა: „რეზოლუცია ყოვლისმომცველია და მოკლედ და დეტალურად აღწერს არსებულ ვითარებას. ამავდროულად, აფასებს ჩემი რეგიონის, ცენტრალური და აღმოსავლეთ ევროპის ლიდერთა გადაწყვეტილებას, ლეხ კაჩინსკის მეთაურობით, რომლებიც ომის დღეებში გაემგზავრნენ საქართველოში, რომ რუსეთის ჯარის სვლა თბილისისკენ შეეჩერებინათ. რაც 10 წლის წინ მოხდა, არის გაკვეთილი და გამაფრთხილებელი სიგნალი საერთაშორისო გაერთიანებისთვის, რომ ჩვენ საქართველოს გვერდით უნდა ვიდგეთ“.
ელმარ ბროკი: „რუსეთს ამ რეზოლუციით ვაჩვენებთ, რომ მის მიერ განხორციელებული ქმედებები კვლავ საერთაშორისო გაერთიანების დღის წესრიგში დგას. არ უნდა დავივიწყოთ, რაც საქართველოში და შემდეგ უკრაინაში მოხდა. რუსეთი იყენებს გაყინულ კონფლიქტებს ქვეყნების დასაყოფად. მისი ბერკეტი იყო მცდელობა მიეთვისებინა მილსადენი, დაეკავებინა ქვეყნის მთავარი მაგისტრალი. აგრესია გრძელდება და ეს უნდა შეწყდეს, რუსეთმა უნდა დატოვოს ეს ქვეყანა, რადგან სხვა ქვეყნის ტერიტორიის დაკავება არის ოკუპაცია“.
კლერ მუდი: „ეს იმის ხაზგასმაა, რომ ევროკავშირს არ დავიწყებია საქართველოს მიმართ აგრესია. უკრაიანის საკითხიც აქტუალურია დღის წესრიგში. ეს ორივე თემა ერთი და იგივე პოლიტიკის ნაწილია. რუსეთს სურს ქვეყნებში დესტაბილიზაცია, რათა მათ არ ქონდეთ პოლიტიკური, ეკონომიკური, დემოკრატიული და სოცილური განვითარების შესაძლებლობა. ჩვენ რუსეთს ვეუბნებით, რომ ეს ჩვენთვის მიუღებელია. ჩვენ ქართველი ხალხის გვერდით ვართ და გვახსოვს ისინი“.
პეტრას აუსტრევიჩუსი: „კონკრეტული პირების, ტრაგიკული, შემაძრწუნებელი შემთხვევების, მსხვერპლის და გმირების ხსენების გარეშე ომი აბსტრაქტული მოვლენაა. ამიტომ იყო და არის მნიშვნელოვანი, რომ რეზოლუციას დაესახელებინა ტატუნაშვილის, ოთხოზორიასა და ბაშარულის გვარები. ჩემთვის არ აქვს მნიშვნელობა, დანაშაული ჩადენილია აღმოსავლეთ უკრაინაში, ყირიმში თუ საქართველოში, ორივე შემთხვევაში პასუხი უნდა იყოს პროპორციული. ყველა დამნაშავე და მათი მფარველი უნდა წარსდგეს მართლმსაჯულების წინაშე. ევროკავშირის სანქციები რუსეთის წინააღდეგ უნდა გაფართოვდეს და საქართველოს კომპონენტი დაემატოს“.
ტუნე კელამი: „აგრესორს მხოლოდ კედელი აჩერებს. ეფექტიანი იარაღია სანქიცების, ზეწოლის, ღირებულებების პრინციპებისა და ევროპის, საერთაშორისო საზოგადოების ერთობის კედელი. ეს კედელი ერთად უნდა აღვმართოთ და გავაჩეროთ ის ძალა, რომლის შეჩერებაც არასწორი აღქმის გამო 2008-ში ვერ შევძელით“.
რებეკა ჰერმსი: „არსებობს საშინელი ტერმინი - „გაყინული კონფლიქტები“. სიტყვა გაყინულის გამოყენება არასწორია ამ კონტექსტში. რუსეთის ხელში მთავარი ინსტუმენტი ვითარების დესტაბილიზაციისთვის არის ოკუპაცია. ერთი სცენარის ნაწილია ომი დონბასში, ყირიმის ანექსია და აფხაზეთ-სამხრეთ ოსეთის ოკუპაცია. ამ რეზოლუციით ვაჩვენებთ ევროპარლამენტის ძლიერ პოზიციას, რომ ჩვენთვის ოკუპაცია საფრთხეს უქმნის არამხოლოდ საქართველოს, არამედ ევროპის მშვიდობიან და დემოკრატიულ განვითარებასაც. ევროპარლამენტი ერთიანია იმაშიც, რომ რუსეთთან დათმობაზე არ უნდა წავიდეთ“.
სანდრა კალნიეტე: „ეს რეზოლუცია არის შეხსენება, რომ 2008 წელს რუსეთის მიერ საქართველოში განხორციელებული სამხედრო აგრესია ევროპამ კარგად ვერ გააცნობიერა. ახლა სიტუაცია შეცვლილია. უკრაინაში ომისა და ყირიმის ანექსიის შემდეგ ყველაფერს მივხვდით. რუსეთი აწარმოებს ჰიბრიდულ ომს დასავლური ღირებულებების წინააღმდეგ. ჩვენ ხმა უნდა ავიმაღლოთ და რუსეთი შევაჩეროთ“. 
ევროპარლამენტის დეპუტატი: „იყო ხელის აწევით იმიტომ, რომ ძალიან მკაფიო იყო მხარდაჭერა. ასე ვთქვათ, პრაქტიკულად არავის არ გამოუხატავს წინააღმდეგობდა და ეს არის, მე ესე ვიტყოდი, კონსოლიდირებული მხარადაჭერა ევროკავშირის საქართველოს პოლიტიკის მიმართ და რუსეთის ქმედებების წინააღმდეგ, რომელიც წლების განმავლობაში გრძელდება და ეს არის ჩვენთის ძალიან ძლიერი ინსტრუმენტი იმის სათქმელად, რომ ევროკავშირი არის საქართველოს მხარეს, ევროკავშირი არის სიმართლის მხარეს და ჩვენ ამ სიმართლეს ბოლომდე გავიტანთ აუცილებლად“.
დიმიტრი ცქიტიშვილი: „ეს არის ხმა ევროკავშირის, ევროპის ერთიანი სულისკვეთება, რომელიც ცალსახად ამბობს, რომ  საქართველოს უჭერს მხარს თავის პოლიტიკაში და აკრიტიკებს იმ რადიკალურ ქმედებებს და იმ ოკუპანტურ, აგრესიულ ქმედებებს რუსეთის ფედერაციიდან, რომელსაც ადგილი  აქვს საქართველოში და არა მარტო. ამიტომ, ეს მნიშვნელოვანი ინსტრუმენტია ჩვენს ხელში, კონსოლიდირებული ევროპული პოზიცია, რომლითაც ჩვენ ძალიან გავააქტიურებთ ჩვენს ბრძოლას ჩვენი ტერიტორიების დასაბრუნებლად“.
ნატალაია საბანაძე: „საუბარია იმაზე, რომ 10 წელი გავიდა და ეს აგრესია გრძელდება, რომ ამ აგრესიას ჰყავს მსხვერპლი, სახელებით არიან ეს ადამიანები მოხსენიებულნი, მაგრამ ისინი, ვინც არ არიან მოხსენიებულნი და არ შეეწირნენ ამ პროცესს, ისინიც არიან  მსხვერპლნი ამ ბორდერიზაციის და იმის, რაც ხდება დღეს  ოკუპირებულ ტერიტორიებზე და როგორ ირღვევა ადამიანების უფლებები იქ... ეს ჩვენთვის მნიშვენლოვანია, ეს კიდევ ერთხელ ყურადღებას იპყრობს საერთაშორისო საზოგადოების ამ საკითხზე და როგორც უკვე მოგახსენეთ, ეს არის ის მექანიზმი, რომლიც ჩვენ გვაძლევს საშუალებას, რომ საერთაშორისო დღის წესრიგში რჩებოდეს საქართველოს კონფლიქტის თემა და რუსეთმა იგრძნოს გარკვეული წნეხი, საერთაშორისო საზოგადოების ზეწოლა იმ პოლიტიკის გამო, რომელსაც ის ახორცილებს საქართველოსთან მიმართებაში“.
ქეთევან ციხელაშვილი: „ჩვენთვის ძალიან მნიშვნელოვანია ყველა ის პუნქტი და განსაკუთრებით, რა თქმა უნდა, მისასალმებელია, რომ ევროკავშირი ასე ერთხმად უჭერს მხარს ახალ სამშვიდობო ინიციატივას, რომელიც მოამზადა ჩვენმა აპარატმა და მთავრობასთან ერთად, ბუნებრივია, შეიმუშავა. ეს არის ჩვენი ხმამაღალი განაცხადი იმის თაობაზე, რომ სამშვიდობო კურსი არის ურყევი და გაორმაგებული ძალისხმევით ვეცდებით, რომ მივაღწიოთ ჩვენი დღეს მავთულხლართებით დაშორიშორებული მოსახლეობის ნდობის მშენებლობას, შერიგებას“.
სოფიო ქაცარავა: „რეზოლუციაში არის ასახული ყველა ის მნიშვნელოვანი საკითხი ოკუპირებულ ტერიტორიებთან მიმართებაში, რაც ასევე ჩვენ ორპარტიულ რეზოლუციაში ავსახეთ, რამდენიმე თვის წინ და მივიღეთ ეს რეზოლუცია და კიდევ ერთხელ მინდა გავიმეორო თუ რამდენად დიდი მნიშვნელობა აქვს ამ რეზოლუციას, განსაკუთრებით წელს, როდესაც რუსეთის აგრესიიდან 10 წლის თავი არის“.
დავით ბაქრაძე: „ეს რეზოლუცია არის მნიშვნელოვანი პოლიტიკური ნაბიჯი და ეს არ არის ერთჯერადი ნაბიჯი, ეს არის ის დოკუმენტი, რომელიც ქმნის ჩარჩოს და სივრცეს საქართველოს მომავალი მოქმედებებისთვის, რაც დაგვეხმარება ქვეყნის განვითარებაში და ქვეყნის უსაფრთხოებაში, ამიტომ, რა თქმა უნდა, ეს არის პოზიტიური და კარგი დოკუმენტი“.
სალომე სამადაშვილი: „ვფიქრობ, რომ ეს მნიშვნელოვანი პოლიტიკური გზავნილია. მნიშვნელოვანია, რომ ამ რეზოლუციაში განმეორებული იქნა ყველა ძირითადი ჩანაწერი და მოწოდება, რომელიც გაჟღერდა ჯერ კიდევ 2011 წლის ნოემბერში მიღებულ რეზოლუციაში ევროპარლამენტის, სადაც ისტორიული ჩანაწერი გაკეთდა იმაზე, რომ ჩვენი ტერიტორიები არის ოკუპირებული რუსეთის მიერ და გაჟღერდა მოწოდებები რუსეთის მიმართულებით“.

[bookmark: _Toc516813215]ბათუმში საერთაშორისო კონფერენცია - „საქართველოს ევროპული გზა“ გაიმართა
ბათუმში, საერთაშორისო კონფერენცია „საქართველოს ევროპული გზა“ პრეზიდენტ გიორგი მარგველაშვილის, პარლამენტის თავმჯდომარე ირაკლი კობახიძისა და საგარეო საქმეთა მინისტრის მოვალეობის შემსრულებლის, მიხეილ ჯანელიძის მიმართვით გაიხსნა. აღნიშნული კონფერენციის მონაწილეებმა რეგიონსა და მსოფლიო მასშტაბით არსებულ გეოპოლიტიკურ გამოწვევებსა და მათი გადაჭრის გზებზე იმსჯელეს.
ირაკლი კობახიძე: „მინდა, განსაკუთრებული მადლობა გადავუხადო ჩვენი კონფერენციის უცხოელ მონაწილეებს, რომლებიც დაინტერესებულნი არიან ჩვენი რეგიონის აწმყოთი და მომავლით. რეგიონული უსაფრთხოება საქართველოს ყველაზე დიდ გამოწვევად რჩება. მნიშვნელოვანია, რომ საქართველო მარტო არ არის ამ გამოწვევის წინაშე. ჩვენ მხარს გვიჭერს მსოფლიოს დემოკრატიული ნაწილი, რაც გვაძლევს იმედს, რომ ერთობლივი ძალისხმევით შევძლებთ არა მხოლოდ ეროვნული, არამედ რეგიონული უსაფრთხოების პრობლემების წარმატებით გადაჭრას და მყარი მშვიდობისა და სტაბილურობის მიღწევას. მინდა, ხაზი გავუსვა რეგიონული უსაფრთხოების, რამდენიმე მნიშვნელოვან ასპექტს - უპირველ ყოვლისა, დემოკრატიულ ღირებულებებსა და ფასეულობებზე დაფუძნებული სახელმწიფო, მყარი,  გრძელვადიანი, ეროვნული უსაფრთხოების ყველაზე მტკიცე გარანტიაა. დღეს შეგვიძლია დარწმუნებით ვთქვათ, რომ ბოლო  წლების განმავლობაში, საქართველო, სწორედ ამ მიმართულებით გადადგა ყველაზე გამართლებული ნაბიჯები“.
გიორგი მარგველაშვილი: „იმედი მაქვს, რომ თქვენი დღევანდელი მოღვაწეობა, ისევე, როგორც ჩვენი წინა შეკრებები ამ მნიშვნელოვანი მიზნის ირგვლივ, იქნება კიდევ ერთი წინგადადგმული ნაბიჯი საქართველოს ევროპული ინტეგრაციის გზაზე, რომელიც ერთმნიშვნელოვნად, როგორც ხელისუფლებისთვის, ასევე ოპოზიციური ძალებისთვის, ასევე, მთლიანად საზოგადოებისთვის არის განსაზღვრული, როგორც პრიორიტეტული, სახელმწიფოებრივი განვითარების გზა და ის, ვინც აკვირდება საქართველოში მიმდინარე დინამიკურ პროცესს, პოლიტიკის ფორმირების, ნათლად დაინახავს, რამდენად აქტუალურია სწორედ ევროპული ინტეგრაციის საკითხები ჩვენს ყოველდღიურ პოლიტიკურ დღის წესრიგში“.
მიხეილ ჯანელიძე: „დღეს ჩვენ ვართ ისე ახლოს ევროპულ ოჯახთან, როგორც არასდროს. ნატოსა და ევროკავშირისკენ მიმავალი გზა ჩვენი ქვეყნის რეალური ტრანსფორმაციის საფუძველი გახდა. ჩვენ ვახორციელებთ რეფორმებს და ვდგამთ ქმედით ნაბიჯებს, რათა ამ მიზანს მაქსიმალურად სწრაფად მივაღწიოთ. დღეს საქართველო-ევროკავშირის თანამშრომლობა სრულიად ახალ ეტაპზეა, საქართველო აღიარებულია ლიდერად ევროპული ტრანსფორმაციის პროცესში... სამწუხაროდ, კვლავ ხდება ერთი ქვეყნის მხირდან მეორე სახელმწიფოს სუვერენიტეტისა და ტერიტორიული მთლიანობის ხელყოფა. 2008 წლის რუსეთ-საქართველოს ომისა და ცეცხლის შეწყვეტის შეთანხმების გაფომრებიდან 10 წლის შემდეგ, რუსეთი კვლავაც განაგრძობს შეთანხმებით აღებული ვალდებულებების შეუსრულებლობას და ჩვენი ქვეყნის განუყოფელი ნაწილების, აფხაზეთისა და ცხინვალის რეგიოენების ანექსიისკენ ნაბიჯების გადადგმას. მიუხედავად აღნიშნულისა, საქართველო განუხრელად აგრძელებს კონფლიქტის მშვიდობიანი მოგვარების პოლიტიკის განხორციელებას საერთაშორისო თანამეგობრობის მკაფიო და ერთსულოვანი მხარდაჭერით“.
კრისტიან დანიელსონი: „ვფიქრობ, საინტერესო დისკუსია შედგა, რა დროსაც ხაზი გაესვა ჩვენს შორის თანამშრომლობას, იმას თუ რა შედეგები იქნა მიღწეული საქართველოში, მათ შორის რეფორმების თვალსაზრისით, ასევე, რა შეგვიძლია გავაკეთოთ თქვენთვის მომავალში. ჩვენ ვაგრძელებთ საქართველოს აქტიურ მხარდაჭერას ფინანსურად და ტექნიკურად და ეს ყველაფერი წაადგება გაწევრიანების საქმეს“. 

[bookmark: _Toc516813216]საქართველოს პროკურატურამ არჩილ ტატუნაშვილის საქმეზე ოკუპირებული ცხინვალის რეგიონის ე.წ. სამართალდამცავი ორგანოს თანამშრომლებს ბრალი დაუსწრებლად წარუდგინა
მთავარი პროკურატურის განცხადება: „საქართველოს პროკურატურამ, საქართველოს შსს-ს წარმოებაში არსებულ სისხლის სამართლის საქმეზე ჩატარებული გამოძიებით შეკრებილი მტკიცებულებების საფუძველზე, არჩილ ტატუნაშვილის, ლ.ქ-სა და ი.პ-ს მიმართ, წინასწარი შეთანხმებით ჯგუფის მიერ თავისუფლების უკანონო აღკვეთასა და არჩილ ტატუნაშვილის ჯგუფურად წამებაში დახმარებისთვის, ოკუპირებული ცხინვალის რეგიონის ე.წ. სამართალდამცავი ორგანოს თანამშრომლებს დავით გურწიევს და ალიკ ტაბოევს ბრალი დაუსწრებლად წარუდგინა. გამოძიებით დადგინდა, რომ საქართველოს მოქალაქე არჩილ ტატუნაშვილი პერიოდულად დადიოდა ოკუპირებული ახალგორის რაიონის ტერიტორიაზე, სადაც ეწეოდა მცირე სამეწარმეო საქმიანობას. 2018 წლის 20 თებერვალს, მას შემდეგ, რაც მან დატოვა ზემოხსენებული ტერიტორია, ოკუპირებული ცხინვალის რეგიონის ე.წ. სამართალდამცავი ორგანოს თანამშრომლებისთვის ცნობილი გახდა, რომ არჩილ ტატუნაშვილი მსახურობდა საქართველოს შეიარაღებულ ძალებში 2008 წლის აგვისტოში, რის გამოც გადაწყვიტეს მისი დასჯა და წამება.
2018 წლის 22 თებერვალს, საქართველოს მოქალაქეები არჩილ ტატუნაშვილი, ი.პ. და ლ.ქ. საქართველოს ხელისუფლების მიერ კონტროლირებადი ტერიტორიიდან შევიდნენ ოკუპირებული ახალგორის ტერიტორიაზე, სადაც არჩილ ტატუნაშვილის კუთვნილი ავტომანქანით და ლ.ქ.-ს მართვის ქვეშ მყოფი ავტომანქანით შეიტანეს ხილ-ბოსტნეული. აღნიშნული გარემოება ცნობილი გახდა ოკუპირებული ცხინვალის რეგიონის ე.წ. სამართალდამცავი ორგანოს თანამშრომლებისთვის და გადაწყვიტეს, რომ არჩილ ტატუნაშვილისთვის უკანონოდ აღეკვეთათ თავისუფლება, მიეყვანათ მათთვის ხელსაყრელ ადგილზე და ეწამებინათ. მიზნის მისაღწევად, 2018 წლის 22 თებერვალს, ახალგორის რაიონის სოფელ მოსაბრუნთან, არჩილ ტატუნაშვილს, ი.პ.-ს და ლ.ქ.-ს ოკუპირებული ახალგორის ე.წ პროკურატურის პროკურორის თანაშემწემ დავით გურწიევმა, ოკუპირებული ახალგორის ე.წ „КГБ“-ს სამსახურის განყოფილების უფროსმა ალიკ ტაბოევმა  და ოკუპირებული ცხინვალის რეგიონის ე.წ. სამართალდამცავი ორგანოს სხვა თანამშრომლებმა ჯგუფურად, უკანონოდ აღუკვეთეს თავისუფლება და ჯერ არჩილ ტატუნაშვილი, ხოლო მოგვიანებით - ი.პ. და ლ.ქ. გადაიყვანეს ახალგორის რაიონის ე.წ. უშიშროების სამსახურის შენობაში, სადაც არჩილ ტატუნაშვილს დაადეს ხელბორკილი და წამების მიზნით, გადასცეს ოკუპირებული ცხინვალის რეგიონის ე.წ. სამართალდამცავი ორგანოს შეიარაღებულ თანამშრომლებს, რომლებმაც იგი წაიყვანეს ცხინვალში. არჩილ ტატუნაშვილის ცხინვალში გადაყვანამდე ლ.ქ. და ი.პ. დროებით გაათავისუფლეს, თუმცა შემდგომ კვლავ აღუკვეთეს თავისუფლება. ცხინვალის ე.წ. პროკურატურის შენობაში ოკუპირებული ცხინვალის რეგიონის ე.წ. სამართალდამცველებმა, 2008 წლის აგვისტოს ომში მონაწილეობისთვის არჩილ ტატუნაშვილი აწამეს, რა დროსაც სხეულზე მიაყენეს სხვადასხვა სახის 100-ზე მეტი დაზიანება. მოგვიანებით არჩილ ტატუნაშვილი გარდაიცვალა. ვინაიდან, ბრალდებულები დავით გურწიევი და ალიკ ტაბოევი თავს არიდებენ სამართალდამცავ ორგანოებში გამოცხადებას, მათ დაუსწრებლად წარედგინათ ბრალდება საქართველოს სისხლის სამართლის კოდექსის 143-ე მუხლის მე-3 ნაწილის „ა“ და „გ“ (თავისუფლების უკანონო აღკვეთა - წინასწარი შეთანხმებით ჯგუფის მიერ, ორი ან მეტი პირის მიმართ) და 25-1441 მუხლის მე-2 ნაწილის „ე“ და „ზ“ ქვეპუნქტებით (წამებაში დახმარება, ჩადენილი ჯგუფურად, დაკავებულის ან სხვაგვარად თავისუფლებაშეზღუდული პირის მიმართ). პროკურატურა კანონით დადგენილ ვადაში მიმართავს სასამართლოს ბრალდებულების მიმართ აღკვეთის ღონისძიების სახით პატიმრობის გამოყენების მოთხოვნით.  სისხლის სამართლის საქმეზე გრძელდება გამოძიება დანაშაულის ჩამდენი სხვა პირების დადგენის მიზნით. გამოძიებას აწარმოებს საქართველოს შინაგან საქმეთა სამინისტრო. დავით გურწიევისთვის და ალიკ ტაბოევისთვის წარდგენილი ბრალდება სასჯელის სახედ და ზომად ცხრიდან თხუთმეტ წლამდე თავისუფლების აღკვეთას ითვალისწინებს“.
სალომე სამადაშვილი: „ჩვენ არ გვაქვს რეალურად იურიდიული ბერკეტები იმისთვის, რომ დავაკისროთ პასუხისმგებლობა კონკრეტულ პირებს, რომლებიც დამნაშავეები არიან ტატუნაშვილის მკვლელობაში და ამ თვალსაზრისით, ჩვენ ვერ მივაღწევთ შესაბამის შედეგს დასავლელი პარტნიორების მხრიდან, რუსეთზე შესაბამისი ზეწოლის გარეშე“.
დავით ბაქრაძე: „სანქციები შეიძლება ითვალისწინებდეს გადაადგილების შეზღუდვას, შეიძლება ითვალისწინებდეს ევროპულ სახელმწიფოებში არ შეშვებას, ფინანსური ტრანზაქციების დაბლოკვას, ხოლო იმ შემთხვევაში, როცა ბრალი არის დადასტურებული, რა თქმა უნდა, წითელ ცირკულარზე დასმას“.
ლევან გოგიჩაიშვილი: „მე ღრმად ვარ დარწმუნებული, რომ ეს ორი ადამიანი აუცილებლად აღმოჩნდება საქართველოს ციხეში, ქართული ციხეში, სადაც ქართული იურისპრუდენცია ვრცელდება“.
ქეთევან ციხელაშვილი: „გიგა ოთხოზორიას შემთხვევაში ეს პირი ამ შემთხვევაში წითელი ცირკულარითაც იძებნება და ეს ერთ-ერთი მექანიზმია, ამ შემთხვევაში უკევ პარლამენტის მხრიდანაც საუბარია ოთხოზორია-ტატუნაშვილის სიაზე, კიდევ სხვა მექანიზმების ამოქმედებაზეა საუბარი ანუ, ერთობლიობაა მთელი სანქციებისა“.

[bookmark: _Toc516813217]მთავარი პროკურორობის სამი ახალი კანდიდატი
21-საათიან „მოამბეში“ ითქვა, რომ მთავარი პროკურორის პოსტზე კიდევ სამი კანდიდატი წარადგინეს. გიორგი გოგაძე და გრიგოლ გაგნიძე „ადვოკატთა და იურისტთა საერთაშორისო ობსერვატორიამ“ წარადგინა, იოსებ ბაჩიაშვილი კი სამოქალაქო მოძრაობა „თანამოზიარემ“. ამ დროისთვის, მთავარი პროკურორის პოსტზე უკვე შვილი კანდიდატია წარდგენილი.

[bookmark: _Toc516813218]„ნაციონალური მოძრაობა“ გიორგი გაჩეჩილაძის (უცნობის) სიძის სკანდალთან დაკავშირებით გიორგი კვირიკაშვილის, დიმიტრი ქუმსიშვილისა და გიორგი გახარიას დაკითხვას ითხოვს
„ნაციონალური მოძრაობა“ გიორგი გაჩეჩილაძის („უცნობის“) სიძის სკანდალთან დაკავშირებით პროკურატურას კიდევ ერთხელ მიმართავს და გიორგი კვირიკაშვილის, დიმიტრი ქუმსიშვილისა და გიორგი გახარიას დაკითხვას ითხოვს. „კურიერის“ დღის გამოშვებებში აღინიშნა, რომ „უცნობის“ სიძეს სახელმწიფომ შენობა-ნაგებობები და მიწა გადასცა, ხოლო მას შემდეგ, რაც საინვესტიციო ვალდებულება ვეღარ შეასრულა, სახელმწიფოს მიწა უკან დაუბრუნა, თუმცა ერთი განსხვავებით, იქ შენობა-ნაგებობები უკვე აღარ იდგა. ოპოზიციაში მიაჩნიათ, რომ მთავრობის წევრებმა თვალი დახუჭეს ყოფილი პრემიერმინისტრის, გიორგი კვირიკაშვილის მეგობრის, „უცნობის“ ოჯახის წევრის მიერ ჩადენილ დანაშაულზე. ოპოზიცია მე-6 თვეა პროკურატურისგან რეაგირებას ელოდება. 
ლევან ხაბეიშვილი: „დიმიტრი ქუმსიშვილი არის ადამიანი, რომელმაც გასცა სახელმწიფო ქონება. გახარია არის ადამიანი, რომელმაც ჩაიბარა თავის ეკონომიკის მინისტრობის პერიოდში ქონება, რომელიც რეალობაში უკვე აღარ არსებობდა და ეს ქონება ექსპერტიზას ჰქონდა შეფასებული ნახევარ მილიონ ლარზე მეტად. გამოძიებისგან ჩვენ გვაინტერესებს კონკრეტული ადამიანები, რომლებიც თანამონაწილეები არიან სისხლის სამართლის დანაშაულის, ვგულისხმობ კვირიკაშვილს, ქუმსიშვილს და გახარიას. არიან თუ არა ისინი დაკითხული და თუ არ არიან, რატომ? რა ეტაპზეა გამოძიება? რამდენიმე შენობა-ნაგებობა დედაქალაქის ერთ-ერთი უბნიდან აორთქლდა და ვერ გამოიძიეს, ვინ გააქრო ეს შენობები. პროკურატურამ ამაზე დამატებით მოგვაწოდოს ინფორმაცია“.

[bookmark: _Toc516813219]მარნეულის მერს თემურ აბაზოვს მოსამართლემ წინასწარი პატიმრობა შეუფარდა
მარნეულის მერს, თეიმურაზ აბაზოვს, რომელიც არაადამიანურ მოპყრობაშია ბრალდებული, მოსამართლემ წინასწარი პატიმრობა შეუფარდა. ბრალდებულის ადვოკატი, მისი დაცვის ქვეშ მყოფის გათავისუფლებას, 10-ათასლარიანი გირაოს სანაცვლოდ ითხოვდა, რაზეც მოსამართლემ უარი თქვა. დღევანდელ სასამართლო პროცესზე მარნეულის მერმა სიტყვის უფლებით ისარგებლა და განაცხადა, რომ კანონმორჩილი მოქალაქეა, გამოძიებას არსად გაექცევა და ყველა კითხვას უპასუხებს. ამის მიუხედავად, დღევანდელ პროცესზე მან უპასუხოდ დატოვა მთავარი კითხვები და არ ისაუბრა იმის შესახებ, თუ რატომ შეაფურთხა, სცემა და აიძულა სახე შარდით დაებანა, თანაქალაქელ ელჩინ ალახვერდოვს. აბაზოვის მტკიცებით, მას პროვოკაცია მოუწყვეს. სხდომაზე ბრალმდებელმა განაცხადა, რომ არსებობდა აბაზოვის მიმავლის საფრთხე, რის გამოც, ის აუცილებლად წინასწარ პატიმრობაში უნდა დარჩეს. პროკურატურა ამტკიცებს, რომ საპატიმროს დატოვების შემთხვევაში, შესაძლოა, აბაზოვმა მოწმეებზე მოახდინოს ზეწოლა. ამასთან ერთად, როგორც ირკვევა, მარნეულის მერი არა საკუთარ სახლში, არამედ, ნათესავთან დააკავეს.
პროვოკაციაზე საუბრობს „ნაციონალური მოძრაობის“ წევრი, რაგიმ ასკეროვიც. ის ამბობს, რომ დაზარალებულმა ალახვერდოვმა პირადად უამბო თემურ აბაზოვთან კონფლიქტის შესახებ. „ნაციონალური მოძრაობის“ წევრის განცხადებით, დაზარალებულის მიერ პარლამენტის წინ ჩაწერილ ვიდეო, სადაც ის აბაზოვსა და ივანიშვილს აგინებს, სწორედ პირად შურისძიებას უკავშირდება. რაგიმ ასკეროვი ამბობს, რომ „ნაციონალური მოძრაობის“ დეპუტატი, აზერ სულეიმანოვი მხოლოდ ხმამაღალი სიტყვიერი შეურაცხყოფით შემოიფარგლა და მას ფიზიკური შეურაცხყოფა ელჩინ ალახვერდოვისთვის არ მიუყენებია. თუმცა, „ქრონიკის“ ინფორმაციით, გამოძიებისთვის მიცემულ ჩვენებაში დაზარალებული ყვება, რომ აზერ სულეიმანოვმა მას სახეში ხელში რამდენჯერმე გაარტყა. ის, რომ სულეიმანოვმა დაზარალებულს ფიზიკური შეურაცხყოფა მიაყენა, ამაზე სხვა მოწმეებიც საუბრობენ. აზერ სულეიმანოვი გამოძიებისთვის მიცემულ ჩვენებაში, „ნაციონალური მოძრაობის“ ოფისში, მარნეულის საკრებულოს „ქართული ოცნების“ დეპუტატის, რამინ ალახვერდიევის მხრიდან ფიზიკურ ანგარიშსწორებაზეც საუბრობს. თავად დაზარალებული მედიასთან უკვე მეორე დღეა, არ გამოჩენილა, მას სამართალდამცველები იცავენ. მის სახლს ყიზილაჯლოში ისევ ბოქლომი ადევს. საგამოძიებო მოქმედებები კი ამ წუთებშიც გრძელდება. უწყებაში არ გამორიცხავენ, რომ ხმაურიან საქმეზე დაკავებები გაგრძელდეს.
თემურ აბაზოვი: „არასოდეს, არცერთხელ აქამდე კანონი არ დამირღვევია. პირიქით, ვინც ჩემთან მოდიოდა, რჩევაზე იქნებოდა თუ რაღაცაზე იქნებოდა, ყოველთვის ვეუბნებოდი, არა, იყავი დაჩაგრული, მაგრამ პასუხი არ გასცე, კანონს არღვევ. მე მინდა, ისე სუფთაზე გამოვიდე, როგორი სუფთაც ვარ და ისე ვიყო, ეს ხელისუფლება იქნება, სხვა ხელისუფლება იქნება თუ 30 წელი გავა, მე ვიყო სუფთა და არ მქონდეს რაღაც დასაბრუნებელი და აქედან გამომდინარე, გამორიცხულია ჩემი უკანონო ქცევა. არ გამიკეთებია არაფერი. იყო 1000%-იანი პროვოკაცია. შეცდომა არ იქნება, თუ გარეთ ვიქნები, თუ ჩემს შვილებთან ერთად ვიქნები...
თემურ აბაზოვი (მოამბე): „გამოდის, რომ ბატონმა პროკურორმა ან ჩახედული არ არის ან არ იცის ან არ აღიარებს ან უბრალოდ იტყუება. თავისივე პარტიის წარმომადგენელმა დაურეკა და მიიყვანა და უთხრა, შენ ბოდიშს მოიხდი ასეთი რაღაცის გამო, იმიტომ, რომ ჩვენი ოჯახები მეგობრობენ, წახვალ ბოდიშს მოიხდი და იმან თქვა, რომ კი ბატონო, წავალ თემურ აბაზოვთან და ბოდიშს მოვიხდი. საერთოდ არავინ არ იყო ჩემთან მოსული. არაფერი არ ვიცოდი და არავინ არაფერი არ იცოდა, როცა მე კი ბატონო, ვთხოვე და კი ბატონო ვუთხარი, რომ ყველაფერი წაშალე. მთელი ცხოვრება ვვარჯიშობ, აზერბაიჯანში გავხდი კიკბოქსში რესპუბლიკის ჩემპიონი. სულ ვარჯიშზე ვარ და მეორე დღეს სერიოზული შემთხვევა მქონდა, სადაც ხელიც არ ამიწევია, იქ 112-ში დავრეკე, არასოდეს, არასოდეს არ დამირღვევია კანონი რა“.
ლევან ლაზარიშვილი: „საუბარია მტკიცებულებებზე, კერძოდ, დაზარალებულის ჩვენებაზე, ასევე, ორი მოწმის ჩვენებაზე, რომლებიც კონკრეტულ ფაქტობრივ გარემოებებს ადასტურებენ. იმას, რომ დაზარალებული მიიყვანეს რესტორნის მიმდებარე ტერიტორიაზე და იქ მას შეხვდა თემურ აბაზოვი და თუ გავითვალისწინებთ იმასაც, რომ არსებობდა ინფორმაცია კონკრეტული პოლიციის მუშაკის, რომლის მიხედვითაც, თემურ აბაზოვი აპირებდა ქვეყნის დატოვებას და ამას გარდა, ყველაზე მნიშვნელოვანი რაც არის და უნდა აღინიშნოს აუცილებლად, რაზეც, რეალურად, პრაქტიკულად პასუხი ვერ გაგვცა, 2018 წლის 12 ივნისს გამომძიებელმა დაიბარა ის პროკურატურის შენობაში, მასთან საგამოძიებო მოქმედებების ჩატარების მიზნით, თუმცაღა თემურ აბაზოვი არ გამოცხადდა პროკურატურაში. ამ ეტაპზე არსებული მტკიცებულებებით დასტურდება, იყო სექსუალური ხასიათის იძულების ღონისძიება, რაც გამოიხატებოდა კონკრეტული დაზარალებულის მიმართ, კონკრეტული საგნით ხასიათის მოქმედების განხორციელებაში, რამაც განაპირობა დაზარალებულის მიერ შემდგომში იმ ქმედების განხორციელება, რომელიც მან განახორციელა“.
ერთ-ერთი პროკურორი: „მარნეულის რაიონის სამმართველოს მუშაკის ინფორმაციით, თემურ აბაზოვი 2018 წლის 13 ივლისს აპირებდა საქართველოს ტერიტორიიდან გამგზავრებას. ამასთან, მისი დაკავება მოხდა ღამის საათებში, არა მის საცხოვრებელ სახლში, არამედ მისი ახლობლის ბინაში. გარდა ამისა, აღმკვეთის ღონისძიების გამოყენების აუცილებლობა განპირობებულია, როგორიცაა ბრალდებულის მიერ საქმისთვის მნიშვნელოვანი ინფორმაციის განადგურების საფრთხე“.
გაგი მოსიაშვილი: „თამამად შეიძლება ითქვას, რომ საქმეში მხოლოდ დაინტერესებული, დაზარალებულად ცნობილი პირის მამხილებელი ჩვენება არსებობს, ხოლო სხვა დანარჩენი ინფორმაცია, რომელიც თავად სახელმწიფო ბრალდებას აქვს მოპოვებული, ბატონი თემურის რაიმე სახის მართლსაწინააღმდეგო ქმედებასთან დაკავშირებით არ საუბრობს. ამასთან დაკავშირებით, ძალიან მარტივად დავრწმუნდებით, ჩვენ შეგვიძლია, თითოეული ჩვენება თქვენთან, მედიასთან, ერთად გავიაროთ, სადაც ცალსახად ფარდა აეხდება იმ გარემოებას, რომ სახელმწიფო ბრალმდებლის დღევანდელი პოზიცია იყო მხოლოდ სუბიექტური, ტენდენციური და მიკერძოებული“.
აბაზოვის ერთ-ერთი ადვოკატი: „უშუალოდ ვიდეოს გადაღების მომენტში აბაზოვი არ იმყოფებოდა, ხმას რაც შეეხება, რთულია იმის თქმა, ვის ეკუთვნის ეს ხმა. საქმის მასალებიდან ირკვევა, რომ დაზარალებულ ელჩინ ალახვერდიევს ქონდა წყენა მის მიმართ. არ არსებობს არანაირი მტკიცებულება, რომ თემურ აბაზოვს რაიმე ფორმით მონაწილეობა აქვს მიღებული. თვითონ დაზარალებული, რამდენადაც საქმით მასალებით ირკვევა, არის საკმაოდ კონფლიქტური ადამიანი და ცალსახად ჩანს, რომ იგი დაინტერესებული პირია“.
რაგიმ ასკეროვი: „მან მითხრა, არ მაინტერესებსო, ოთახიდან რომ გამომაგდო, ამიტომ ვუკეთებ ამას და პირშიც ვეტყვიო. ამის მერე ჩვენს ოფისში შემოვიდა აზერ სულეიმანოვი და „ქართული ოცნების“ რამდენიმე წევრი. ერთად შემთხვევით მოვიდნენ. არ ვიცი, სულეიმანოვმა უთხრა ელჩინს, ვინ გამოგიშვა ჩვენთან, რატომ გააკეთე ეს ლაივიო? დანარჩენებმა „ოცნების“ წარმომადგენლებმაც კითხვები დაუსვეს, უკვე მივხვდი, ვითარება დაიძაბა და ვუთხარი, ბიჭებო, გარეთ გაარჩიეთ-თქო. ამის შემდეგ არაფერი ვიცი“.
ელჩინ ალახვერდიევის ჩვენება: „სულეიმანოვმა შემაგინა უცენზურო სიტყვებით და გაშლილი ხელით სამჯერ ძლიერად სილა გამაწნა სახეში, სამივეჯერ მარცხენა ლოყაში, რის შედეგად განვიცადე ფიზიკური ტკივილი, თუმცა საპასუხოდ არაფერი მოვიმოქმედე და ვიდექი უმოქმედოდ. აზერ სულეიმანოვი შემდეგ მომიახლოვდა პარტია „ქართული ოცნების“ დეპუტატი, რამინ ალახვერდიევი, რომელმაც მარჯვენა ხელის გაშლილი მტევნით პირდაპირი დარტყმა მომაყენა მარცხენა ლოყაში და სწრაფად მარჯვენა ხელით მოაყოლა მეორე დარტყმა კეფის არეში, კვლავ გაშლილი ხელით. აღნიშნულის შედეგად განვიცადე ტკივილი, ამ დროს ოფისში შემოვიდა მარნეულის მერის, თემურ აბაზოვის ნათესავი, როგორც ვიცი, მისი სახელია ელიხან გულიევი, რომელმაც შემოსვლისთანავე უკანა მხრიდან ორჯერ დამარტყა მარჯვენა ხელი გაშლილი მტევნით“.
ერთ-ერთი მოწმის ჩვენება: „აზერ სულეიმანოვი მივარდა ელჩინ ალახვერდიევს, შეაგინა და რამდენჯერმე გაარტყა ხელი სახის არეში. ამ დროს აზერ სულეიმანოვი ეუბნებოდა ალახვერდიევს, თუ მათი პარტიის სახელით, რატომ აგინებდა „ქართულ ოცნებას“, ვინაიდან შემდეგში ყველა იფიქრებდა, რომ „ნაციონალური მოძრაობის“ დარიგებული იყო, როდესაც აგინებდა „ქართული ოცნების“ წევრებს. ამის შემდეგ რამინ ალახვერდიევმა რამდენჯერმე დაარტყა ხელი ელჩინ ალახვერდიევს თავის და სახის არეში“.

15-საათიან „მოამბეში“ ითქვა, რომ აზიის განვითარების ბანკის დირექტორი საქართველოს ფინანსთა მინისტრის მოვალეობის შემსრულებელს, მამუკა ბახტაძეს შეხვდა. მხარეებმა განიხილეს საქართველოსა და აზიის განვითარების ბანკს შორის ორმხრივი თანამშრომლობის საკითხები. საუბრისას ყურადღება გამახვილდა სივრცითი განვითარების რეფორმის ფარგლებში მიმდინარე და სამომავლოდ დაგეგმილ ინფრასტრუქტურულ პროექტებზე, სადაც აზიის განვითარების ბანკი ქვეყნის ერთ-ერთი უმსხვილესი დონორია. შეხვედრის დასასრულს, მხარეებმა ერთმანეთს გაუზიარეს ხედვა სამომავლო თანამშრომლობის მიმართულებით. ხაზი გაუსვეს ქვეყანაში ინკლუზიურ ეკონომიკურ ზრდაზე ორიენტირებული რეფორმების გაგრძელების მნიშვნელობას.
მამუკა ბახტაძე: „ეს არის ისტორიული მნიშვნელობის ვიზიტი ჩვენი ეკონომიკის განვითარებისთვის. აზიის განვითარების ბანკი არის ჩვენი ერთ-ერთი ყველაზე მთავარი პარტნიორი, ჩვენი ინფრასტრუქტურის განვითარებაში. აზიის განვითარების ბანკი მონაწილეობს ყველა წამყვან ინფრასტრუქტურულ პროექტში საქართველოში, ეს შეეხება აღმოსავლეთ-დასავლეთის ჩქაროსნულ მაგისტრალს, ეს შეეხება ახალ დერეფანს ჩრდილოეთი-სამხრეთი, ამასთან ერთად, აზიის განვითარების ბანკი აქტიურად არის ჩართული განათლების სექტორის მომავალ რეფორმაში“.

[bookmark: _Toc516813221]თბილისის მერმა ვარკეთილის ხიდების აღდგენა-რეკონსტრუქციის სამუშაოები დაათვალიერა
თბილისის მერმა ვარკეთილის ხიდების აღდგენა-რეკონსტრუქციის სამუშაოები დაათვალიერა. პროექტის განხორცილების პირველ ეტაპზე სავტომობილო მიმოსვლა თბილისიდან აეროპორტის მიმართულებით 3 თვით შეიზღუდება, მეორე ეტაპზე კი შეზღუდვა აეროპორტიდან თბილისისკენ მომავალ მიმართულებაზე იმოქმედებს და საპირისპირო მიმართულება ორმხრივი გახდება. პროექტის ღირებულება 1 581 600 ლარია.
კახა კალაძე: „კონსტრუქცია ხიდის იცვლება თავიდან ბოლომდე, ასევე საყრდენები და გვექნება განახლებული ხიდი, მოწესრიგებული ყველანირად. მომავალ წელს ვგეგმავთ მთლიანად კახეთის გზატკეცილის, ცენტრალური მაგისტრალი რომლიც არის, მის სრულ რებილიტაციას, თავისი განთებებით, გამწვანებით“.
კახაბერ გულედანი: „პროექტის ღირებულება გახლავთ 1,5 მილიონი ლარი. ჯერჯერობით ხორცილედება ერთი მხარის რებილიტაცია, როგორც კი ეს დასრულდება, გადავა შემდეგ ფლიგელზე“.

[bookmark: _Toc516813222]საქართველოს პრეზიდენტმა ტყიბულში დაღუპული ახალგაზრდა მეშახტე სიკვდილის შემდეგ წმ. ნიკოლოზის ორდენით დააჯილდოვა
საქართველოს პრეზიდენტმა ტყიბულში დაღუპული ახალგაზრდა მეშახტე, სანდრო ბუცხრიკიძე სიკვდილის შემდეგ წმინდა ნიკოლოზის ორდენით დააჯილდოვა ქველმოქმედებისა და ადამიანიებისთვის გაწეული უანგარო სამსახურისთვის. გიორგი მარგველაშვილი დაღუპული მეშახტის ოჯახს ტყიბულში ესტუმრა და სახელმწიფო ჯილდო ბუცხრიკიძის მშობლებს პირადად გადასცა.
გიორგი მარგველაშვილი: „მინდა წმინდა ნიკოლოზის ორდენი გადმოგცეთ. ეს არის სპეცილურად ქველმოქმედი ადამიანებისთვის დაარსებული ორდენი და თქვენი შვილი იყო ადამიანი, რომელსაც არ ქონდა მილიონები, მაგრამ იყო ქველმოქმედი“.

[bookmark: _Toc516813223]ზუგდიდში დევნილებმა საპროტესტო აქცია გამართეს
მას შემდეგ, რაც დევნილებისთვის გამოყოფილი ახალი საცხოვრებლების მიმღებთა სია გამოქვეყნდა, აფხაზეთიდან დევნილი პირები, რომლებმაც ბინები ვერ მიიღეს, დღეს ზუგდიდში, დევნილთა სამინისტროს რეგიონულ ოფისთან შეიკრიბნენ და ხელისუფლების წარმომადგენლებისგან ახსნა-განმარტებები მოითხოვეს. პროტესტის მონაწილეებმა ზუგდიდი-თბილისის ცენტრალური მაგისტრალის გადაკეტვაც სცადეს, თუმცა პოლიციელებმა მათ ამის საშუალება არ მისცა. დევნილები ამბობენ, რომ მათ ბინების მისაღებად საჭირო ქულები ჰქონდათ და ყველა კრიტერიუმს აკმაყოფილებდნენ.
დევნილი: „სიმსივნე მაქვს თავში, კისტა მაქვს, ნაოპერაციევი ვარ, ცუდად ვარ და თავს არ ვიცოცხლებ, ძმისშვილის სულს გეფიცებით. არ მოვხვდით სიაში და რანაირებს აძლევენ, მაინტერესებს ეს. არ შემიძლაი უკვე უსამართლობა“.
დევნილი: „25 წელია, პირველი დღიდან ვირთხები დადიან ჩემს თავში. ვისაც მისცეს ბინა, კარგად ცხოვრობენ და მე არ მომცეს. გთხოვთ, მომეხმარეთ ბებო“.
დევნილი: „რამდენი ხანია დამუნჯებული ვარ, 14 წელია და ეხლა ამოვიღე ხმა. გაგვამწარეს ყველა. რატომ არ აძლევენ იმათ, ვისაც ეკუთვნით. დაღუპულია შვილო ქვეყანა, გამწარებულები ვართ ყველა, ამოიღეთ ხალხო ხმა“.
დევნილი: „სამართლიანობას ვითხოვთ და სამართლიანად განაწილდეს ეს ბინა. მყავს აგერ ინვალიდი მეუღლე, ომის ვეტერანი, 31 წელი იმუშავა ზუგდიში. ზუგდიდში ამას ბინა არ ეკუთვნოდა? როცა ავად გახდა, ქობულეთში გვქონდა 1-ოთახიანი ბინა, ისიც გავყიდე“.
მურად აბლოთია: „ზუგდიდის ბინებზე 6 000 ოჯახს ჰქონდა განაცხადი გაკეთებული, ჩვენ კი გვქონდა სულ 240 ბინა, რომელიც განაწილდა. შესაბამისად, ის ოჯახები, რომლებსაც თავიანთი ქულების მიხედვით მოუწიათ ბინები, სწორედ ეს 240 ოჯახი შეირჩა, გამოქვეყნებულია ეს სია, იციან წინასწარი შეფასებითაც, რა ქულები ჰქონდათ, იმის მიხედვით არის აბსოლუტურად ყველა ეს ოჯახი შერჩეული“.

[bookmark: _Toc516813224]სოფელ ტახტისძირში მომხდარი საზარელი მკვლელობიდან ერთი წელი გავიდა, თუმცა მკვლელი დაუსჯელია („კურიერი“)
21-საათიან „კურიერში“ გასულ სიუჟეტში ითქვა, რომ 1 წლის წინ, სოფელ ტახტისძირში 2 ადამიანი საკუთარ სახლში, 3 გასროლით ჩაცხრილეს. 31 წლის ქალისა და მისი დედის მოკვლის მოტივი გამოძიებამ ამ დრომდე ვერ დაადგინა. ეჭვმიტანილზე მხოლოდ სოფელში საუბრობენ. ორი ადამიანის სავარაუდო მკვლელი მათივე თანასოფლელი, 26 წლის ახალგაზრდაა. ეჭვმიტანილი, რომელზეც მოკლულთა ოჯახის წევრები საუბრობენ, სოფელ ტახტისძირის მკვიდრი, ომარ ბაციკაძეა. სწორედ მისი ეზოდან ამოიღეს მკვლელობის იარაღი, რომლითაც დედა-შვილია ჩაცხრილული. ბაციკაძე მალევე დააკავეს, თუმცა მას ბრალი არა ორი ადამიანის განზრახ მკვლელობის, არამედ იარაღის უკანონო შენახვის მუხლით წაუყენეს, საბოლოოდ დანაშაული არ დაუმტკიცდა და გაათავისუფლეს. გარდაცვლილების ახლობლები ამბობენ, რომ დანაშაულის კვალი წაშლილია. საქმეს ახლა პროკურატურა იძიებს. მოკლულის ახლობლები ამბობენ, რომ გამომძიებლებმა მკვლელობის ადგილზე სრულყოფილი საგამოძიებო სამუშაოები არ ჩაატარეს, ხელი შეუწყვეს, რომ მკვლელობის ადგილიდან დანაშაულის კვალი წაეშალათ და ნივთმტკიცებები განადგურებულიყო. 2 მოკლული ქალბატონი პირველად მეზობლებმა ნახეს. სამდღიანი გაუჩინარების შემდეგ მეზობლებმა შიგნიდან ჩაკეტილი ეზოს კარი გახსნეს და შევიდნენ. მიცვალებულებს ფიზიკური ძალადობის კვალის აღენიშნებოდათ. თანასოფლელები ამბობენ, რომ მკვლელობიდან მიცვალებულების აღმოჩენამდე, შემთხვევის ადგილზე ვიღაც იყო შესული. გაუხსნელი საზარელი მკვლელობის გამო სოფელი პანიკაშია. ადგილობრივები ამბობენ, რომ თავისუფლებაზე მყოფი მკვლელი ახალი საფრთხის მატარებელია.
მოკლულების ახლობელი: „ლოცვის დროს არის მოკლული, მთელი ცხოვრება ლოცულობდნენ, ეკლესიაში დადიოდნენ, რა ვიცი, რატომ გასწირეს ასე“.
ჟუნა ჯაფიაშვილი: „შესაძლებელია ჰყავთ პოლიციაში ვინმე, ვინც იცავს და არ უნდათ ამ საქმის ბოლომდე გამოძიება. არანაირი სხვა კვალი არავისთან არ მიდის. მხოლოდ ეს ერთი ადამიანია. ამ 1 წლის განმავლობაში ხომ შეიძლება, გამოიკვეთოს რაიმე სხვა მოტივი ან სხვა ეჭვმიტანილი. სასამართლომ ეს ადამიანი გაამართლა, რადგან დნმ არ იყო ამ ავტომატზე. როგორ შეიძლება ადამიანს ჰქოდნეს სახლში ავტომატი, ამ ავტომატით იყოს მოკლული ორი ადამიანი და უბრალოდ თქვას, რომ ეს ჩემი არ არის, ჩამიდეს, თან ამ ავტომატით ძველი გასროლილი ტყვიები ეზოში ამოუღეს. დნმ-ს კვალი წაშლილი აქვს, გასუფთავებული აქვს, ავტომატი ამოუღეს სახლიდან, ფარდულში ჰქონდა. სამხარაულში როცა მიიყვანეს მიცვალებულები, გვითხრეს, რომ ძალიან ბევრი სამხილია დარჩენილი სხეულზე, მაგრამ მაინც ვერაფერი ვერ გამოიძიეს და ვფიქრობ, რომ არაფერი არ არისო სამხილები დარჩენილიო, პროკურატურა გვეუბნება. ამის გამო რთულდება გამოძიება“.
ჟურნალისტი: გაქვთ ამის ეჭვი, რომ გამოძიება შეგნებულად მფარველობს?
მოკლულების ახლობელი: „ამის ეჭვი თავიდანვე გაჩნდა, როცა ექსპერტიზაზე წაიყვანეს მიცვალებულები, აღმოჩნდა 3 ტყვია გასროლილი. გამოძიებას ნაპოვნი ჰქონდა მხოლოდ ორი. დაბრუნდნენ ისევ მესამე ტყვიის მოსაძიებად. სამწუხაროდ, ვერ იპოვეს. ახსნეს ლუქი მკვლელობის ადგილს და დატოვეს ღიად. შემდეგ ჩემმა ძმამ დაალაგა ის ოთახი და იმ ოთახში აღმოჩნდა ეს ტყვია და მე არ მინდა ვიფიქრო, რომ ასე უგულოდ შეიძლება გამოძიება მოიქცეს, როდესაც არ გაქვს ნივთმტკიცება ნაპოვნი, შენ ლუქს ხსნი დანაშაულის ადგილს. 
ჟურნალისტი: შეიძლება ითქვას, რომ კვალი საგანგებოდ წაშალეს?
მოკლულების ახლობელი: ვერ გეტყვით, რომ საგანგებოდ წაშალეს, მარგამ ეს არის უგულებელყოფა, რომ არ ექცევიან სათანადოდ, არ მიდის გამოძიება“.
მოკლულების ახლობელი: „აქ არის ეს გოგო წაქცეული, თავი აქვს აქ მირტყმული. მერე ნაფეხურებიც კი ჰქონდა ამ გოგოს, ისე აქვს ფეხი დადგმული და მერე აქვს ნასროლი და ეს ტყვია იქეთ იყო შეგდებული. იმ ქალბატონს იქეთ ჰქონდა პირი და ამაში იყო ჩასული, ამ სიმაღლეზე ტყვია“.
მოკლულების ახლობელი: „ესენი უპატრონოდ იყვნენ 2 დღის განმავლობაში დახოცილები და შესაძლებელი იყო, რომ კიდევ ვიღაც შესულიყო და კვალი წაეშალა და ემუშავა, როგორც უნდოდა. კარები დაკეტილი იყო და თავისუფლად შევიდოდა“.
მოკლულების ახლობელი: „ქალი იყო შემოთრეული გარედან, ქეჩო წამოწეული ჰქონდა საცოდავად და იქეთ ჰქონდა პირი. ეს გოგო აქ ეგდო და სისხლის გუბეში ცურავდა. თან ესეც გატეხილი იყო, თავით ჰქონდა ეტყობა შეტანილი. ვიფიქრე დენმა დაარტყა-მეთქი, მივვარდი უცებ ამ გოგოს და გაქვავებული იყო უკვე და თვალები ღიად ჰქონდა. ვიფიქრე, იქნებ დახმარება აღმოვუჩინოთ-მეთქი და გამოვიძახეთ სასწრაფო. იმათ პოლიცია გამოიძახეს. მერე გავიგეთ, რომ ტყვიით იყვნენ დახოცილები ორივენი“.
მოკლულების თანასოფლელი: „ჩვენ გვაინტერესებს, რომ მკვლელი დაისაჯოს, მთელ სოფელს ეშინია. შეიძლება დადის მკვლელი და ჩვენს შორისა. გვაინტერესებს, 1 წელი გავიდა, ვინ არის და რა მოტივით დახოცეს ეს ორი ადამიანი. სოფელს გვეშინია“.

[bookmark: _Toc516813225]შშმ პირთა უფლებების დაცვის დღე
21-საათიან „მოამბეში“ გასულ სიუჟეტში ითქვა, რომ 14 ივნისს, შშმ პირთა უფლებების დაცვის დღეს, თბილისი აქციით შეხვდა, რომლის მონაწილეებმაც ხელისუფლებას გაეროს კონვენციის აღსრულებაზე პასუხისმგებელი ორგანოს შექმნა მოსთხოვეს. აღნიშნულ კონვენციას საქართველომ ხელი, რამდენიმე წლის წინ მოაწერა. დოკუმენტი სახელმწიფოს ავალდებულებს, სამედიცინო მოდელიდან სისტემა სოციალურ მოდელად გარდაქმნას.  სამედიცინო მოდელი ადამიანს განიხილავს, როგორც პაციენტს და არა პირს, რომელიც საზოგადოებაში უნდა ინტეგრირდეს, სოციალური მოდელი კი ინდივიდუალურ საჭიროებებზე გათვლილ მიდგომას მოიაზრებს. შშმ პირების თქმით, სირთულეების დასაძლევად საჭიროა ამაღლდეს საზოგადოების ცნობიერება და შეიცვალოს დისკრიმინაციული გარემო. შშმ პირის მშობელი მაკა ნასყიდაშვილი ამბობს, რომ 18 წლის მიღწევის შემდეგ, სახელმწიფო სათანადო სერვისებით მის შვილს ვერ უზრუნველყოფს. მშობლები თანხმდებიან, რომ ჯანდაცვის სამინისტროს კვლავ უჭირს სპეციალურ სერვისებში ჩართვის მსურველთა სრულად დაკმაყოფილება, რაც ბენეფიციართა მდგომარეობას ამძიმებს. ჯანდაცვის სამინისტროში ამბობენ, რომ სტატუსის მინიჭების გარდქმნაზე მუშაობა მიმდინარეობს, პილოტირების რეჟიმი კი წელს უნდა დაიწყოს. 
გიორგი ძნელაძე: „ყველა ადამიანს უნდა ჰქონდეს თავისი ინდივიდუალური ინტეგრაციის ან რეაბილიტაციის პროგრამა, რომელიც აგებული იქნება მის საჭიროებებიდან გამომდინარე, სჭირდება თუ არ ამას ეტლი, რეაბილტიაცია. ეს პროგრამა უნდა იყოს 1-წლიანი, ორწლიანი ან 5-წლიანი“.
თინათინ რევაზიშვილი: „5 წელი გავიდა და დრო არის, რომ  ქმედითი ნაბიჯები გადაიდგას და იყოს ჩვენი უფლებები დაცული და არ ვიყოთ ყველა ფეხის ნაბიჯზე დისკრიმინაციის მსხვერპლი, ირიბი თუ პრიდაპირი“.
გიორგი კოხრეიძე: „მე ვამბობ, რომ მდგომაროება გაუარესდა ვიდრე იყო და იწყებენ კამათს და ამ დროს ძალიან მარტივია, რამოდენიმე წლის წინ არაფერი არ იყო, ამიტომ არც სურვილი არ იყო, რომ ადამიანი მისულიყო. დღეს რაღაც გაჩნდა და სამწუხაროდ ეგ არის ჩვენი ბარიერი. ანუ ბარიერებმა მოიმატა“.
მაკა ნასყიდაშვილი: „დღის ცენტრები მძიმე და ღრმა შშმ პირებისთვის ფაქტირუად არ არის, რეაბილიტაციაც არ არსებობს და სამ წელიწადში ჩემი შვილი რომ გახდება 18 წლის, ფაქტიურად გამოდის, რომ უნდა დავჯდეთ სახლში“.
ნინო ოდიშარია: „უკვე მომავალ რამოდენიმე თვეში პრეტესტი გაკეთდება ამ ინსტრუმენტის, რომელიც გადმოქართულდა და ახლა ვცდილობთ, რომ დავხვეწოთ და ქართულ რეალობას მოვარგოთ, შეფასების ახალი მოდელი დაინერგება, რასაც დიდი ძალისხმევა სჭირდება, თუმცა ჩვენ მზად ვართ“.

[bookmark: _Toc516813226]თბილისის საბავშვო ბაღებში აღსაზრდელთა რეგისტრაცია 18 ივნისს დაიწყება
თბილისის საბავშვო ბაღებში აღსაზრდელთა რეგისტრაცია 18 ივნისს დაიწყება და ბაღების მართვის სააგენტოს ვებგვერდზე ორ ეტაპად ჩატარდება. 18 ივნისს, 12 საათიდან რეგისტრაციას გაივლიან თბილისში რეგისტრირებული სოცილურდ დაუცველი ოჯახების შვილები, ჩვილ ბავშვთა სახლის ბენეფიციარები, იმ ოჯახების ბავშვები, რომელთა და-ძმაც იმავე ბაღში სწავლობდა და ბოლოს, თბილისში სტიქიის შედეგად დაზარალებული ოჯახის შვილები. რეგისტრაციის მეორე ეტაპი 22 ივნისს, ასევე 12 საათზე დაიწყება. წელს თბილისის საჯარო ბაგა-ბაღებში 15 000-მდე აღსაზრდელის რეგისტრაცია იქნება შესაძლებელი.

[bookmark: _Toc516813227]თბილისში კლდის ჩამოშლის შედეგად მინდელის ქუჩის 9 ნომერში მრავალსართულიანი საცხოვრებელი კორპუსის მშენებლობა შეჩერებულია
თბილისში, კლდის ჩამოშლის შედეგად, მინდელის ქუჩის 9 ნომერში მიმდინარე მრავალსართულიანი საცხოვრებელი კორპუსის მშენებლობა შეჩერებულია. რამდენიმე დღის წინ მშენებლობის დროს კლდის ნაწილის ჩამონგრევის შედეგად კორპუსის საძირკველი დაზიანდა. მშენებლობას კომპანია „გრინლაიფი“ აწარმოებს. შრომითი ნორმების უსაფრთხოების დარღვევისათვის, მერიის ზედამხედველობის სამსახურმა ეს საწარმო 30 000 ლარით დააჯარიმა. კომპანიაში აცხადებენ, რომ ამ ეტაპზე სალიკვიდაციო სამუშაოები მიმდინარეობს და სამხარაულის ექსპერტიზის ბიუროს რეკომენდაციის შესრულების შემდეგ, სამუშაოები განახლდება. 
თენგიზ მორგოშია: „ამჟამად სამშენებლო სამუშაოები შეჩერებულია, მანამ სანამ ჩვენ არ შევასრულებთ იმ რეკომენდაციებს, რომლებიც სამხარაულის სასამართლო ექსპერტიზის ბიურომ დაგვისახა. ამჟამად ვემზადებით იმისთვის, რომ ღობე მოვხსენით. ტექნიკა შევიყვანეთ, ეს მიწის ნაშალი ჩამოვშალოთ და გავითვალისწინოთ ის დოკუმენტაციები, რაც სადღეისოდ არის დადგენილი“.
გიორგი ბაგრატიონი: „სანამ კონკრეტული დასკვნები არ იქნება მოტანილი ზედამხედველობის საქალაქო სამსახურში და არ იქნება წარმოდგენილი, რის მიხედვითაც მათ უნდა ჩაატარონ სამუშაოები, მანამდე ეს კომპანია სამუშაოებს ვერ გააგრძელებს“.

[bookmark: _Toc516813228]2011 წლის 26 მაისის დარბევის საქმეზე სასამართლო განხილვა გრძელდება
2011 წლის 26 მაისის საპროტესტო აქციის დარბევის საქმეზე მიმდინარე სასამართლო პროცესზე, ბრალდების მხარემ დღეს ორი მოწმე წარმოადგინა. ისინი, მათ წინააღმდეგ არაპროპორციული ძალის გამოყენებაზე საუბრობენ. საქმეზე ბრალი კუდ-ის 5 ყოფილ მაღალჩინოსანს აქვს წარდგენილი - დათა ახალაიას, ვასილ ლილუაშვილს, გიორგი ლორთქიფანიძეს, რევაზ შიუკაშვილსა და ლევან ქარდავას. 
კონსტანტინე კუჭავა: „აქციაზე ვიყავით მე და ჩემი მეგობარი, როცა გამოაცხადეს უკვე ღამე, რომ 12 საათზე დაიშალეთო. მენისკი გაგლეჯილი მაქვს, თიაქარი გახსნილი, ახლავე შემიძლია, გაჩვენოთ. ხმა არ მესმის, სმენა ცუდი მაქვს და პერიოდულად, გონების დაკარგვაც მემართება“.
ლადო ბულბულაშვილი: „ყველაზე დიდი პრობლემა რაც იყო, მე რაც ვნახე, რომ გასასვლელი უბრალოდ არ იყო. 12-ის ნახევრიდან უკვე იქ გადაიკეტა გზები და ვერცერთი ქუჩიდან ვერ გახვიდოდი. მე პირადად დამიჭირეს კახა კუკავასთან ერთად კინო რუსთაველში, მისი მოადგილე ვიყავი და გვირტყამდა ყველა, ვისაც მოუნდებოდა, დერეფანი გააკეთეს გამოყვანისას და გვირტყამდა ყველა“.
გიორგი მუჯირი: „დღევანდელ სასამართლო სხდომაზე დაკითხულ დაზარალებულთა ჩვენებებით დადასტურდება, რომ 2011 წლის 26 მაისს, პოლიციის მხრიდან მომიტინგეების მიმართულებით გამოყენებული იყო გადაჭარბებული ძალა. პოლიციას მომიტინგეებისთვის უნდა მიეცა ტერიტორიის თავისუფლად დატოვების შესაძლებლობა, თუმცა, რეალურად, მათ მომიტინგეები ალყაში მოაქციეს და ეს მოხდა მხოლოდ და მხოლოდ ერთი მიზეზის გამო, რომ დაეკავებინათ განურჩევლად, მაქსიმალურად ყველა მომიტინგე“.
გია გოროზია: „არცერთ მოწმეს არ დაუდასტურებია ის ჩვენება, რომელიც მათ აქვთ გამოძიებაში მიცემული და არცერთს არ დაუდასტურებია ის, რომ ჩემი დაცვის ქვეშ მყოფი, ლევან ქარდავა, არის დამნაშავე სწორედ იმ ბრალდებაში, რა ბრალდებაც აქვს მას წარდგენილი. ყველა მოწმემ კატეგორიულად გამორიცხა ლევან ქარდავას ბრალეულობა. პირიქით, მათ არ უთქვამთ, რომ ლევან ქარდავა იყო უკანონო ბრძანების გამცემი და მათ შორის, დამკავებელი პირი“.

[bookmark: _Toc516813229]41 წლის ქართველმა მამაკაცმა გერმანიაში სადეპორტაციო ცენტრში თავი მოიკლა
„კურიერის“ ინფორმაციით, 41 წლის ქართველმა მამაკაცმა გერანიაში, სადეპორტაციო ცენტრში თავი მოიკლა, რასაც ქვეყანაში ამგვარი დაწესებულებების მწვავე კრიტიკა მოჰყვა. გერმანული  არასამთავრობო ორგანიზაციების წარმომადგენლები და პოლიტიკოსები ითხოვენ კითხვებზე პასუხს, როგორ მოხდა ეს თვითმკვლელობა და რა პირობებში უწევთ ყოფნა სადეპორტაციო ბანაკებში დაკავებულებს. მამაკაცი, რომელიც დეპორტაციას ელოდა, სამედიცინო ჩანაწერების თანახმად, მენტალურად დაავადებული იყო, თუმცა თვითმკვლელობისკენ მიდრეკილება მას არ ჰქონდა. ადგილობრივი ხელისუფლება თვითმკვლელობის გარემოებებზე არ საუბრობს, თუმცა რეგიონული პარლამენტის წევრები ბიურენის სადეპორტაციო ცენტრის კატასტროფულ და ქაოტურ პირობებზე ამახვილებენ ყურადღებას. შემთხვევის გამოძიებას ითხოვენ გერმანიის „მწვანეთა პარტიის“ წევრები. ისინი ასევე მოითხოვენ, გაირკვეს, საჭირო იყო თუ არა ქართველი მამაკაცის დაკავება მის დეპორტაციამდე. 

[bookmark: _Toc516813230]კულტურის სახლების მდგომარეობა კახეთში
20-საათიან „ქრონიკაში“ გასულ სიუჟეტში თავდაპირველად საუბარი იყო გურჯაანის მუნიციპალიტეტის სოფელ ვაზისუბნის კულტურის სახლზე, რომლის ფანჯრის მინებიც დიდი ხანია პოლიეთილენის პარკებმა ჩაანაცვლა. შენობის რეაბილიტაცია 1966 წლის შემდეგ აღარ მომხდარა და ის ფაქტობრივად ამორტიზებულია. დაზიანებულია სახურავი, წვიმამ პრობლემები არა მხოლოდ კედლებს და იატაკს, არამედ საძირკველსაც შეუქმნა. შენობის სავალალო მდგომარეობის მიუხედავად, ქორეოგრაფიული ანსამბლი რეპეტიციებს კვირაში სამჯერ სიცოცხლის რისკის ფასად მაინც გადის.
ვაზისუბნის მსგავსად მძიმე სურათია სოფელ ძველი ანაგის კულტურის სახლში, რომელიც ფაქტობრივად დანგრევის პირასაა. მოსახლეობა ამბობს, რომ წლების განმავლობაში ეს ადგილი მოროდიორობის ცენტრი იყო. მოიპარეს ფანჯრები, კარებები და იატაკის საფარიც. სახურავი იმდენად დაზიანებულია, რომ წვიმიან ამინდში სცენაზეც ისევე წვიმს, როგორც გარეთ. ადგილობრივები კულტურის სახლის დროულ რებილიტაციას ითხოვენ.
გურჯაანის მერი ამბობს, რომ კულტურის სახლების რეაბილიტაციისთვის ადგილობრივ ბიუჯეტში თანხების მოძებნა შეუძლებელია, ამიტომ თვითმმართველობა ინვესტორების მოზიდვაზე მუშაობს.
ალექსანდრე ახალმოსულიშვილი: „თქვენ ხედავთ უჩვეულო კონსტრუქციას, რომლის საშუალებითაც ჩვენ ვიცავთ თავს იმისგან, რომ უხვი ნალექი არ შემოვიდეს და არ დააზიანოს დაბლა სართულები. დაგვეხმარეთ რამენაირად, ეს შენობა მოვიყვანოთ წესრიგში, მშვენიერი, კარგი ანსამბლი მუშაობს, რომ გუნდმაც დაიწყოს მუშაობა, რომ კონცერტი ჩავატაროთ ხოლმე. ხალხურ ფოლკლორს სოფელში თუ არ გავუფრთხილდით ჩვენ, დაიკარგება ეს და აუცილებელია“.
ილია შოშიაშვილი: „სოფელში კულტურული ცოხვრება არ არის, იქედან გამომდინარე, რომ ამხელა შენობა დაუტვირთავია იმის გამო, რომ ავარიულია ეს შენობა. ნებისმიერ დროს შეიძლება დიდი დარბაზი იქნება თუ ეს პატარა დარბაზი, ჩამოიქცეს“.
ნუგზარ ზურაშვილი: „ჩვენი მოთხოვნა იქნება, რომ გამოუჩნდეს ინვესტორი, პატრონი, აღადგინოს და დაასაქმოს, რაღაც ფუნქციონირებაში შეიყვანოს. ახალგაზრდობის გასართობი ისიც შეიძლება მოეწყოს და მრავალი დანიშნულების კერა შეიძელბა გაიხსნას აქ“.
არჩილ ხანდამაშვილი: „მიმდინარეობს კერძო ინვესტორების მოძიება, რომ გაცოცხლდეს და კულტურული მიმართულებით დაიწყოს მუშაობა, როგორიც არის მაგალითად ვაზისუბნის კულტურის სახლი. იცით, რომ უნიკალური შენობაა და შესაბამისად, პირობაც ისეთი გვინდა ჩავუდოთ, რომ ვალდებულებები ქონდეს განსაკუთრებულად ამ მიმართულებით“.

[bookmark: _Toc516813231]ბათუმში უცხო ქვეყნის მოქალაქემ ახლობლის 4 წლის შვილი მოკლა
ბათუმში, უცხო ქვეყნის მოქალაქემ ახლობლის, ასევე უცხო ქვეყნის მოქალაქის 4 წლის შვილი, სავარაუდოდ, ცემით მოკლა. გავრცელებული ინფორმაციით, ქალმა ცხედარი პოლიციის განყოფილებასთან თავად მიიტანა, რის შემდეგაც სამართალდამცველებს ჩაბარდა. ბავშვის დედა თურქეთია სამუშაოდ წასული და შვილი მეგობრისთვის ყავდა დატოვებული.

[bookmark: _Toc516813232]გუდაურში უბედური შემთხვევის შედეგად ინდოეთის ორი მოქალაქე დაიღუპა
„კურიერის“ ცნობით, გუდაურში, კვადროციკლი, რომლითაც ინდოეთის მოქალაქე შვილთან ერთად გადაადგილდებოდა, ხევში გადავარდა. მომხდარის შედეგად საქართველოში სამოგზაუროდ მყოფი მამა-შვილი ადგილზევე დაიღუპა. 
თემურ მონიავა: „ინდოეთის ორი მოქალაქე, სავარაუდოდ არიან მამა-შვილი, ე.წ. კვდაროციკლით სეირნობის დროს გადავარდნენ ხევში, დაახლოებით, 100-150 მეტრის სიმაღლეზე და სამწუხაროდ, ორივე გარდაცვლილია, ჯგუფები ჩასულები არიან უშუალოდ ხევში და ახლა მიმდინარეობს ცხედრების ამოსვენების პროცედურა“.

